
КIувсаш де Iомалуш 
да бераш

Жайрахьа районе кхоъ 
культуран 
цIа хьалдергда

2023 шера хьажол 
дар хьалха 
санна хургда

Юрташ тоаяра кхо 
проект кхоачашъергья 
2023 шера

Заьзгакъонгий-Юрта 
Чахкенаькъан СаIид 
дагалаьцар

ЛоархIаме моттиг

БIухой 
лаьрхIар
ТIема доакъашхой 21 
дезала лаьтташ деннад

Кердача ишкола газ дIатIахеттар 
Мехкадаси «Газпрома» болхлошеи

Дега хула 
лазараш 
даьржад вай 
мехка
Коазой Мадина

ДIадахача шера, гет-
тара даржаш латта ин-
фекционни доаца лаза-
раш малагIаш да хьо-
жаш, дIабихьача тохка-
мо хьахьекхар, дега хула 
лазараш вай республике 
кастагIа нийслулга. 35,8% 
процентага кхаьчад тахан 
уж лазараш. Цох лаьца 
дийцар мехкадаьца Кела-
матанаькъан Махьмуд-
Iаьлаца дIайихьача кхе-
таче унахцIенон министра 
Балайнаькъан Мухьмад-
Башира.

«Дега лазараш дола нах 
вайцига дукха ба. «УнахцIено» 
яхача къаман проектага гIолла 
болх беш йолча «Дега ху-
лача лазарашта духьалара 
болх» яхача республикански 
программо дIадехача беса, 
дIадаха шу кхоачалуча хана 
цу лазарашта дарба де эшаш 
йола хIамаш эца аьттув хин-
наб вай.

Уж я ангиограф, велоэр-
гометр, дувца лазараш долча 
наха эшаш бола ийс маьн-
ги», — дийцар Балайнаькъан 
Мухьмад-Башира Мехкадаьга.

Султиганаькъан Йоакъап

Вай Мехкадас Келаматанаь-
къан Махьмуд-Iаьлас мога-
дарах, республикерча пачча-
хьалкхен кулгалхочо Сласте-
нин Владимира тIема доакъ-
ашхой 21 дезала лаьттан сер-
тификаташ делар.

МагIалбике, Шолжа районе 

хьакъоастадаьд уж. «Беррига-
ча тIема доакъашхой дезалаш-
та лаьтташ дIадийкъа даллал-
ца, дIахьоргба из болх.

Таханарча дийнахьа, лаьт-
та эшаш, хьачуденна дехараш 
37-га кхоачаш да. Цу гIулакхага 
хьажа, боаггIача боараме из 
чакхдаккха, аьнна, тIадиллад 
цу хIаман бехктокхаме болча 
болхлошта», — язду ший теле-

грам-канале Мехкадас.
Келаматанаькъан Махьмуд-

Iаьлас белгалдир, тIема доакъ-
ашхой дезалашка хьажар эгга-
ра лоархIамегIа долча гIулакхех 
долга. Лаьттан сертификаташ 
дехаш мел барашта дIадала 
деза! Цу гIулакха лаьрххIа ше 
тIахьожам беш ва республикан 
кулгалхо.

«Ший цIагIа бисача деза-

лий гIулакхага Iаьдал хьо-
жаш хилча, сагот кIезигагIа 
ду моллагIча сага. ТIема юкъе 
латта вай кагий нах денал, яхь, 
майрал гойташ дIаболхаш ба.

Вай массане декхар да цар 
оагIув хьаллацар. Цар дезалий 
хьашташ кхоачашдеш, лакха 
терко еш, болх бе беза вай», — 
аьлар Мехкадас.

ТIема доакъашхой 21 дезала лаьтташ деннад

«Газпрома» 
болхлой хилар 
вай мехка

Султиганаькъан Йоакъап

Цхьана дIахьоргболча 
балха протокол оттадир 
республикан кулгалхоша 
«Газпрома» болхлошца.

«Моттигерча пачча-
хьалкхенна тIадиллад, газах 
хьаIайна дебиторски оала 
декхар дIале, аьнна. Йоккха-
ча балха моттигашка йоагаеча 
газах хьагулденна ахча да из. 
100% кхоачаш дIакъовла деза 
газах дола декхар», — белгал-
ду Мехкадас ший телеграм-
канале.

Газ чуйиллар а цул хьалха 
ду балхаш а чулоацаш, Iаьдало 
оттаяьча программашка гIолла 
шоай цIеношка газ чуюллача 
юрташкарча бахархошта гIо де 
деза, аьнна, дийцар.

Шахьарерча хьакимаш-
та тIадиллад, газацара гIулакх 
тоадара, нийсдара цу гIулакха 
йолча организацен болхлош-
ка кхайка безилга наха хьал-
хадаккхар. Наха ха деза, га-
зацара болх цу гIулакха болча 
лаьрххIача болхлоша дIакхахьа 
безилга.

«Газпром» ПАО болхлош-
та, цар моттигашкарча къахье-
гамхошта баркал ала лов сона, 
вай проекташ хьаллоацаш, 
уж йоаржае гIо деш хиларах. 
Цхьана болх дIахьош, цу даькъ 
тIарча говзанчаша юкъедоала-
де деза аьнна белгалдаьр хьа-
эцаш, болх дIахьоргба вай», — 
аьлар вай Мехкадас Келама-
танаькъан Махьмуд-Iаьлас.

Султиганаькъан Йоакъап

720 дешархочоа лаьрхIа йолча 
Наьсарерча №4 йолча керда-
ча ишкола газ дIатIахеттар. 
Из хоам тхога бир республи-
кан кулгалхочун кепайоазон 
болхлоша. «Из беркате гIулакх 
мехкадаьца Келаматанаькъан 
Махьмуд-Iаьлаца дIахьош 
хилар «Газпрома» болхлой.

Уж бар «Газпром» яхача ПАО 
департамента кулгалхо вола 

Марков Владимир, ООО «Газ-
пром межрегионгаз» яхача мот-
тига хьалха латта Густов Сер-
гей, иштта цар кхыбола болх-
лой а. Республике болх беш 
йолча газ чуйиллале деча бал-
хий программага гIолла хилар 
кердача дешара моттига газ 
дIатIаяхьар», — йоах тхога 
кхаьчача хоамо.

«2021-2025-гIа шераш чулоа-
цаш йолча моттигерча газ чуй-
иллара программах дувцарг-
да кхетаче. Укх шера денз ва-

харе эша газ дIахо чуйилла-
ра программа кхоачаргья дар-
банчешка, дешара моттигаш-
ка. ХIанзчул тIехьагIа цу мот-
тигашта газ дIатIаяхьарах 
ахча тела дезаргдац республи-
ке хьалъеш латтача ишколай, 
берий бешамий, дарбанчий», 
— белгалдир Келаматанаькъан 
Махьмуд-Iаьлас ший телеграм-
канале.

Республикан кулгалхочо бел-
галдир, из беркате гIулакх чак-
хдаккха вай аьттув хилар фе-

деральни оагIоно деш дола 
гIо бахьан да, аьнна. ХIанзчул 
тIехьагIа цу моттигашта шоай 
ханнахьа газ дIатIаяхьа йиш 
хургья вай. Ала деза, хьалъяьча 
№4 йолча кердача ишколе де-
шархошта мел эшар долаш да, 
аьнна.

Бассейн, хоза тоаяь актови 
зал, спорта къоастадаь доазув, 
футболах ловза моттигаш, фут-
бола-баскетбола клуб, студи, 
иштта кхыдараш а.

ЛоархIаме моттиг
Кердача ишкола газ дIатIахеттар Мехкадаси «Газпрома» болхлошеи

Хатарашка болх 
берашта дийцар 
Даьхе езарах, из 
лораярах
Султиганаькъан Йоакъап

ГIалгIайчен хургбол-
ча хатарашка къахье-
гарашца къамаьл деш, 
Шолжа района адми-
нистраце ЧС, ГО кул-
галхочо ЦIечой Хьаса-
на хьоахадир патрио-
тизм яхача дешо чуло-
ацар, ший Даьхе езар, 
цунна мутIахьа хилар, 
ший къам, цун исто-
ри, мотт, культура езаш 
хилар, Даьхенах до-
акхал деш, цун хьаш-
таш кхоачашдеш, эшача 
оарцагIвоалаш хилар, 
из моастагIчох лораяр, 
яхаш, хоам бир «Серда-
ло» газетага ГIалгIай Ре-
спубликан Шолжа райо-
на администраце.

Района тIема комисса-
ра дийцар дешархошта РФ 
герзашцарча низах, тIема 
мугIарашка тIахьийхача 
деш долча амалах, балха 
отте а, кхыйолча структу-
рашка водаш хилча а амал 
даь хилар мел эшаш да» , — 
аьнна белгалдир хоамо.

Шолжа района терро-
ризма духьала къовсам ло-
аттабара йолча комите-
та секретарь волча Йовлой 
Мухьмада хоам бир кхета-
чен доакъашхошка россий-
ски паччахьалкхене тер-
роризмаца, экстремизма-
ца къовсам лоаттабе без-
арах. Иштта дIаяхача хана, 
из бахьан долаш нийсденна 
зуламаш юкъе а доаладеш, 
экстремистски органаи-
зацеша даь зуламаш кхы 
юкъедаргдоацаш, малагIа 
дакъа лоацаш хила веза 
хIаравар, аьнна, белгал-
дир. Къонабарашта хьалха-
даьккхар, нагахьа санна цу 
гIозара цIаьхха юкъеводе, 
хьалхарча аргIах де дезар 
малагIа да.

Иштта дийцар юри-
дически оагIонга дилла-
ча малагIча бехктокхаме 
уж озаргба, нагахьа санна 
цу воча г1улакхашта юкъе 
дакъа лоацаш хиннабале.

Султиганаькъан Йоакъап

ГIалгIайчен йоккхагIча клас-
сашка багIарашта дийцар 
хIанзарча ханара тIема про-
фессех.

Деша дагIача бераша Iомаду 
тахан бокъонца дола тIема 
гIулакх.

ГIажарий-Юрта тIема дешар 

Султиганаькъан Йоакъап

Укх деношка российски сту-
дентий Ди долаш, масса-
за санна ГIалгIайчен МВД 
вIашагIкхетар хилар, цу тай-
пара «Студентий викалаш» 
яха Ерригроссе акци я хIара 
шера дIахьош. Лакхара а юкъ-
ера а дешар дешарашта байра 
чоалхане а бехктокхаме а бола 
полице болх, бокъонаш лорае-
рашца къамаьл а хилар, аьлар 
«Сердало» газетага республи-
кан МВД кепайоазон болх ле-
лабераша.

«Дика болам дIабихьар над-
жгоанцхой бетта вурийттлагIча 
денгара дIаболабенна ткъаь 
цхьоалагIча денга кхаччалца, 
студенташта цхьацца долча по-
лице доакъой болх бовзийташ», 
— йоах хоамо.

ХьалхагIа, ГIалгIай Республи-
ке гIолла йолча МВД хьаж йоа-
хача жIалешца болх беча Цен-
тра болхлоша Илдарха-ГIалий 
тIарча лорий-технологически 
колледжа дешархошта гойтар, 
шоаш Iомадаьча жIалешта беча 
балха тIа фу карагIдоал.

ХIара денна беш болча 
балха полицейскеша-кино-
логаша лакха толамаш доах, 
балха тIа леладеш долча 
Iомадаьча жIалешца зуламаш 
гучадоахаш. Кагирхошта шо-
ашта бIаргадайра царна фу хов, 
жIалеш чIоагIа Iомадаь хилар. 
Немций овчарка оалача жIале 
чIоагIа цецбаьхар уж, хьалххе 
а дIаелла йоалла хIама а иштта 
саг а хьалохаш.

Цу вIашагIкхетаре дакъа ло-
ацаш яр ГIалгIай Республике 
гIолла йолча МВД чуйоагIача 
юкъарлон совета секретарь Ци-

сканаькъан Н. М. Кагирхошца 
къамаьл деш, Надияс белгал-
дир, ГIалгIайчен полице лакха 
говзал йола, денал дола, шоай 
болх дика бовзаш бола нах болх 
беш хилар, царгара дика масал 
эца йиш хилар.

Кхетаче йистейоалаш, хьаь-
шаша а иштта бокъонаш лора-
ераша а жIалешца сурташ даь-
хар. Студенташа баркал аьлар 
полице болхлошта, иштта хоза 
кхетаче дIаяхьарах.

«Студентий викалаш» ГIалгIай Республикан 
МВД хьаж йоаха жIалеш долча хилар

деша безам болча лакхарча 
классашка деша дагIача бераш-
ка, цу хьакъехьа цIенхаштта 
къамаьл дир. Цига дийцар та-
ханарча дено дIадеххача беса 
йолча тIема профессех, аьнна, 
хоам бир «Сердало» газетага 
ГIалгIай Республикан Шолжа 
района кулгалхоша.

«Цу гIулакха терко тIаозаш 
а дола вIашагIкхетар дIадихьар 

ГIажарий-Юртарча № 1 йолча 
ишколе. Кагирхошта дийцар 
тIема профессех, цун говзалах, 
иштта дийцар лакхарча деша-
рах лаьца», — йоах хоамо.

Гулбеннарашта говзанча-
класс елар, цIихеза Калашни-
кова автомат хьаяста а иштта 
юха вIашагIйолла а Iомабеш, 
цул совгIа цар хаттарашта жоп 
делар.

ХьалхагIа, дIадахача шера 
оагIой бетта, тха болхлоша 
хоам баь ма хиллара, тIема-
патриотически цхьанкхета-
ра болхлоша «Къона патриот» 
яхача тIема гIулакха говзал 
Iомае кхувшбоагIараш кийч-
беш, Эбарга-Юртарча №4 йолча 
юкъерча ишколе кхетаче а йир.

ГIалгIайчен йоккхагIча классашка дагIача берашта 
дийцар, тIема говзалах лаьца

Коазой Мадина

ХьажцIа нах ахийтар а сага 
яьнна ха дIалоархIаш хилар 
а коронавирусаца дувза-
денна дар, хIанз из юкъера 
дIадаьлар. 2023 шера Россе-
ра хьажол де болхача наха 25 
эзар моттиг хьожаяьй. Цунна 
кулг яздаьд Российски Фе-

Гаьгенаькъан Мартина

МагIалбикерча шоай 
лоIамагIа дика гIулакхаш 
деш лелача наьха кулгал-
хо волча Галай Назира даьй, 
ноаной комитета доакъаш-
хошца къамаьл хилар. Цига 
дакъа лоацаш яр Еррига-
ча Россе юнармейски бола-
ма моттигерча даькъа хьал-
ха латта Бохтаранаькъан Ма-
дина.

«Духхьал цхьан баркалах» 
яхача программага гIолла 
дIабихьар из болх. Кхетаче 
дийцар, къаман вахаре бер-

Юртбоахама 
къахьегамхой 
бIаьстенга 
кийчлуш ба
Коазой Мадина

Юртбоахама гIулакхах 
йолча министерствос 
кхетаче дIайихьар, цу 
даькъ тIарча боахамий 
кулгалхошца. «БIаьстан 
ха гаргагIорташ латт.

Укх хана болалу юрт-
боахаме къахьегараш, 
тIадоагIача бIаьстан денош-
ка кийчо е. Ахархой кхетаче 
дийцар, дIаде дезача яла-
тах, чоапилгаш, цхьацца са-
доалла хIамаш латаргйо-
ацаш тасса езача молха-
ех, иштта хьоахадир хьай-
баш Iангара дахара гIулакх, 
бIаьстан балхаш дIадахьа 
тракторий, машений кийчо-
нах.

Долла хIама ший ханна-
хьа кийча хила деза, цунга 
хьежжа мара дIагIоргбац 
бIаьстан болх а», — дийцар 
тхога юртбоахамца къахье-
гараша.

кате хургдолча гIулакхашта 
кагирхой тIахьехарах, керда-
ча проектех, дIахо дIайодача 
хана вайцига шоай лоIамагIа 
наьха гIулакхашка хьожачар 
дIабахьа безача наькъага», — 
йоах тхога бенача хоамо.

«Тха балха керттера декхар 
— дезалашта, гаргарча наха 
меттел, бовзарашта, безараш-
та а накъабоалаш, оагIув хьал-
лоацаш бахийтара тIехьа тхо-
ашта могаш мел дар де хьа-
жар», — белгалдир Галай На-
зира. «Духхьал цхьан барка-
лах» яха проект наха гIулакх 
дар доаржадара тIехьа кхел-
ла я.

Цу проектага гIолла дуккха-
барашта хайра, наха гIо деча 
новкъа мишта отта беза. Цу 

гIулакха тIахьожам бечар яха-
чох, дикка толамаш доахаш, 
ший болх беш я проект.

«Духхьал цхьан баркалах» яха проект болх беш я

дераце, Саудовски Араве ви-
калаша, Джидде халкъашта 
юкъера конференци дIахьош, 
аьнна, хоам бир ГIалгIайчерча 
ший харжархошка РФ Пач-
чахьалкхен Дума депутата 
БIарахой Бек-Хана.

«Цу тайпара, лазар хилалехь 
луш хиннача боарамах лургья 

моттигаш а. ДIадахача шера 
хьажол де Россера ваха таро 
хилар 12,5 эзар сага. Цул совгIа, 
хьажол де болхараш, лазар ле-
лача хана, 65 шу даланза хила 
безаш хиннадале, из а хIанз 
юкъедоагIаш дац», — йоах 
хоамо.

Белгалдаккха деза, 
ГIалгIайченна лаьрхIа 2022 

шера 580 моттиг хьожаяь хин-
нилга. Вай мехка духьалара 
санкцеш хилар бахьан долаш, 
хьажол де водаш дола маь-
хаш лакха хиларга а из хат-
тар чоалхане хиларга а хьеж-
жа доацаш, моттигашца дув-
заденна дош тамашийна сиха 
вIаштIехьадаьлар.

2023 шера хьажол дар 
хьалха санна хургда

Керда 
трансформатор 
оттаергья
Курскенаькъан ИбрахIим

38 млн сом доаккхаш 
йола трансформатор от-
таергья Шолжа-Шахьаре. 
Из хоам бераш ба Мехка-
даь кепайоазув леладу 
болхлой. «БIарччача шин 
моттига ток лоаттаергья 
37,5 млн ахча доаккхаш 
болча трансформаторо. 
Гуцаранаькъан Микаьи-
ла «САФМАР» яхача наха 
гIо деча ганзо новкъо-
стал деш, чакхбоаккхаш 
ба из болх.

Керда трансформатор 
оттаяро аттача доаккхарг-
да цигара токацара гIулакх. 
Сердал ца тоъаш, дагадоа-
цача хана ток дIайоаккхаш 
дола гIулакхаш дIадаргда», 
—  йоах тхога бенача хоамо.

Ахча хьакхаьчад, хьалххе 
баьча соцамах, трансфор-
матор эцаргбар къаман ганз 
я. Ши кIира даьлча, из вай 
мехка хургба. Бахархошта 
доккха совгIат хулаш да из 
беркате гIулакх.

Султиганаькъан Йоакъап

ГIалгIайчен юртбоахама 
Министерствос лаьрхIад, 
2023 шера наькъашца юв-
заенна йиъ моттиг хьалъе, 
дукха нах лела 9 мот-
тиг тоае, иштта юртар-
ча шин дезала фусамаш 
Iалашъергйола сертифи-
каташ дала. Из деррига а 
хьаде гIо дергдар я «Юрта 
доазув массе тайпара то-
адар» яха паччахьалкхен 
программа. Цунах, хоадам 
боллаш, дийцар ГIалгIай 
Республикан кулгалхо-
чунга Келаматанаькъан 
Махьмуд-Iаьлага юртбо-
ахама, кхачан министра 
Гаьгенаькъан Мухьмада.

«2023 шера ГIалгIайче 
кхоачашъергья «Юртара 

Коазой Мадина

ГIалгIайчен ахархой кийч-
луш ба, массаза санна 
кхашкара балхаш дIадахьа: 
эшаш долча фунца, доа-
гамца Iалашо еш, иштта 
эцаш латт дIайийнна хIама 
дикагIа хьатIаяргйолаш, 
лаьтта тоадеш йола мине-
ральни молхаш.

Цох хоам бир ГIалгIай Ре-
спубликан юртбоахама мини-
стро Гаьгенаькъан Мухьмада, 
из дакъа лоацаш вар СКФО 
юртбоахама викалашца цхьа-
на Минводе дIахьош хиннача 
совещане, цунна кулгал деш 
хилар РФ юртбоахама мини-
стра гIонча вола Разин Ан-
дрей, яхаш, хоам бу ГIалгIай 
Республикан паччахьалкхен 
кепайоазон болх лелабераша.

«РФ юртбоахама министра 
гIончас белгалдаьча беса, ка-
рарча хана керттердар да, 

наькъаш тоадар» яха про-
грамма, хьатIайоагIача хана 
из болх бекъаргба кхаь даь-
къа. Уж балхаш дIадахьара 
2023 шера паччахьалкхено 
хьахьожаде лерхIаш да 627,1 
млн сом, федеральни бюдже-
тера хьадайташ дар — 620,9 
млн сом да», — аьлар мини-
стра.

Цо хоам бир Махьмуд-
Iаьлага, 2023 шера наькъаш 
тоаде лерхIаш, шин дезала 
фусамашца дувзаденна сер-
тификаташ дала лерхIаш 
хиларах, иштта дукха нах 
тIалатта моттигаш тоа-
ергхилар а белгалдир цо. 
ДукхагIдола ахча хьожа-
дергда наькъашца ювзаен-
на йиъ моттиг хьалъе, из да 
613,8 млн сом.

Цу тайпара, ГIалгIайчен 
наькъаш эргадоахарг-

да; «Южни» оалача оалха-
зараш леладеча комплек-
са тIабода никъ Iобуллаш, 
«ЧIасанаькъан» ахархой — 
фермерий боахама (КФХ), 
«Наьсаре-Шолжа-ГIалан», 
«Къулбехье-Агро» боаха-
ма (СПК), Вежарий-Юртар-
ча берий беша, №10 йолча 
ишкола тIадолха наькъаш 
Iодехкаш.

Цул совгIа, шин дезала 
вахара хьалаш тоадара, уж 
дакъа лоацаш ба беча балха 
юкъе, 125 кв. м. хургйола ва-
хара гIишло хьалъеш, царна 
новкъостал де лаьрхIад. 
Цу гIулакхага 3,5 млн сом 
дIагIоргда. Иштта юрташка-
ра дукха нах сувца мотти-
гаш тоаяра 9,9 млн сом хьо-
жаду.

«Вай юрташ а шахьа-
раш санна дегIайоалае еза, 

из лоархIаме да. Юрташка 
бахаш бараш ба боккъонца 
бола ахархой, кхаш а хьай-
баш а леладераш.

Цар кIезига дакъа юкъ-
едахьац, вай республикан 
юртбоахам а экономика а 
дегIайоалаяра. Уж нах, тер-
кал ца беш, бита йиш яц, уж 
хьаллаца беза, цига эшаш 
дар дIа а дохийташ», — аьлар 
Махьмуд-Iаьлас.

ГIалгIай Республикан кул-
галхочо иштта белгалдир, 
вай цхьайолча юрташка пач-
чахьалкхен программа кхо-
ачашъеш даьха толамаш 
хилар а.

Уж дувзаденна дар юрта-
хой вахара хьалаш тоадарца, 
иштта моттигерча Iаьдало 
доал деча даькъ тIа инже-
нерни, вахара эша кхыйола 
таронаш хьаярца.

Юрташ тоаяра кхо проект 
кхоачашъергья 2023 шера

ГIалгIайчен ахархой массаза санна 
бIаьстан балхашка кийчлуш ба

укх шера чуэца лерхIа хьув-
къам Iалашбар. Цу гIулакха 
лаьрхIа дитад 2,3 млн гек-

тар лаьтташ, Iан кIал дувш 
дола ялат дIадера. Таханар-
ча ден 94% дIадийнна ялат 

дикача хьале да», — аьлар 
ГIалгIайчен юртбоахама Ми-
нистерствос.

ГIалгIайче 40 
совгIа тайпарча 
ахчай а пособей 
а боарам 
лакхлургба

Султиганаькъан Йоакъап

2023 шера саькура бетта 
1-ча дийнахьа денз, 
ГIалгIайче 40 совгIа тай-
парча ахчай а пособей 
а боарам лакхлургба, 
аьнна, хоам бир «Серда-
ло» газетага моттигерча 
къахьегама Министер-
ствос.

«11,9% тIакхетаргда 
вахар хьаллоаттаде тела 
массехк тайпа ахчаш. Цу 
юкъе да хьадаьча бера 
доагIаш дола цкъара луш 
дола а, бера хIара бетта луш 
дола а, наьна капитал оалаш 
дола а, ветеранашта хIара 
бетта луш дола а ахчаш, 
страховой а иштта ваха-
ча новкъостала луш дола а 
ахчаш», — йоах хоамо.

Хьалхарча бера луш дола 
наьна капитал оала ахча 
лакхлургда, 587 эзар со-
мага кхаччалца. ТIакхетар 
лоархIаме да, из да 2022 
шера хинначул 62,5 эзар 
сом дукхагIа. ШоллагIча 
бера луш дола ахча 775,6 
эзар сома нийса да. Со-
ахка хинначул, 82,5 эзар 
дукхагIа да из а.

ГIулакх довзача наха бел-
галду, из хIара российски 
дезала ахчанцара дика нов-
къостал хилар, цо таро ху-
лийт цхьаццадола дезале 
айтта дешаш кхоачашде.

Фермерашта 
юкъе яхь хургья

Гаьгенаькъан Мартина

Шоай болх дIаболабеш 
болча фермерашта юкъе 
яхьаш дIахьоргья вай ре-
спублике.

Доалахьарча боахама 
гIулакх тоаде дагахьа царна 
ахча дала лерхI.Юртбоахаме 
къахьега лаьрхIа болча фер-
мерий оагIув хьаллаца 93 
млн сом хьожадергда. Гран-
таш кхоачаргьяраш хоржарг-
ба яхьашка гIолла.

Цига дакъа лаца безам 
бараша эшаш дола каьха-
таш дIачудала деза .  Аьт-
тув баьннараша шоашта 
кхаьча ахча дохкаргда лаьт-
тан чIегилг эцаш, болх бе 
эшаш йолча машенах, хьай-
баш эцаш, иштта кхыдолча 
гIулакхашта.

ГIалгIайче 
зуламхочунна 
бехк бергба, 
наркотикаш 
лелаярах
Султиганаькъан Йоакъап

ГIалгIайчен Шолжа райо-
на прокуратуро хьалхагIа 
суд яь хиннача шахьа-
ра вахархочунна ду-
хьала уголовни гIулакх 
дIадоладаьд.

Из саг бехке ву наркоти-
каш ийеш, уж лелаеш хила-
рах, аьнна, хоам бир «Сер-
дало» газетага республикан 
бокъонаш лораераша.

Iаьдала болхлоша яхачох, 
цу сага, дIадахача шера гу-
рахьа, РФ законаш телха а 
деш, марихуана оалаш йола 
наркотикаш ийца хиннай 20 
грамм совгIа. Шоай болх 
дIахьоча хана, полице болх-
лошта гуча а яьнна, уж хьа-
яьхай.

Уголовни гIулакх про-
куроро тахка аьнна 
дIадахьийтад ГIалгIай Ре-
спубликан районни суде.

Наркотикий 
базар лелаяьр 
бехктокхаме 
озаргва
Султиганаькъан Йоакъап

МагIалбике МВД болх-
лоша дIабихьача балхах, 
гучаяьлар 40 грамм нар-
котик. «Наркотикашта 
духьала къовсам лоатта-
беча МагIалбикерча МВД 
болхлошта, цу шахьа-
ре вахача сага цIагIара 
«Трамадол» яха 123 нар-
котически молха корай-
ир.

39, 36 граммага кхоачаш 
дола из дохьаж наха юкъе 
доаржадеш лийначо шийна 
доагIа таIазар дIаэцаргда», 
— йоах тхога кхаьчача 
хоамо.

Иштта, Илдарха-
ГIалийтIарча МВД болхло-
ша Калмыцки оалача урам 
тIагIолла волавенна лела-
ча цхьаькха вахархочунга-
ра 6, 97 грамм героин лаь-
цар. Цун гIулакх Iаьдалга 
да. Набахтен корах арахье-
жаш, шортта ха хургья царга 
шоаш леладечун уйла е.

Султиганаькъан Йоакъап

ГIалгIайче хьалъяь яьлар 
Илдарха-ГIалий тIара 720 
моттига лаьрхIа йола йоккха 
ишкол, аьнна, хоам бир «Сер-
дало» газетага моттигерча 
гIишлон Министерствон ке-
пайоазон болх лелабераша.

«Из дешара гIишло хьалъ-

Курскенаькъан ИбрахIим

Жайрахье хьалдеш латтача 
культуран цIен болх мичахьа 
кхаьчаб хьажа яха хилар цу 
министерствон кулгалхо. Рай-
она кулгалгалхочунца дийцар 
цо «Культура» яхача къаман 
проектага гIолла хьалъеш лат-
тача гIишлой балхах.

Белгалдир, Жайрахье берий 
кхоллама ишкол хьаелла езаш 
хилар. Района кулгалхочун-

ца цхьана арабаьнна, уж хье-
жар Олга тIа, Хьуле культуран 
цIеношта лаьрхIа къоастадаь-
ча доазонашка. «ТIехьарча ше-
рашка Жайрахье нах дукхагIа 
хулаш латт.

Цунга хьежжа, культуран 
цIенош ца хилча даргдоацаш 
да. Берашта эш тайп-тайпара 
кружокаш чуйола моттигаш. 
Керда гIишло хургья хьалха 
культуран цIа хиннача мотти-
ге», — аьлар Лаьнанаькъан За-
линас.

Жайрахьа районе 
кхоъ культуран цIа хьалдергда

еш яр «Балторг» яхача OOO 
«Торгови центро». Хоза хьалъ-
яьча ишколе эшаш мел дар 
да. ГIирсаш, лорий новкъостал 
дара йола кабинет, кхача кийч-
бу моттиг, из деррига а таха-
нарча дено дIадеххача беса 
тоадаь, кийчдаь да», — аьлар 
гIишлонхоша.

Из керда гIишло хьалъяро 
таро хулийтаргья дешархошта 
луш бола кхетам лакхача боа-

раме хилийта. Укхаза къахьий-
гараш ба бехктокхаме болх-
лой, йиллача хана болх йисте а 
бьккхар цар.

НийсагIа аьлча, ах шера баь 
баьккхар цар лоархIамегIбола 
болх. Бераш дийша а, хьаькъал 
долаш а, унахцIена а хургдо-
лаш; мел эшаш дола хьалаш цу 
чу долаш да.

ГIишлон даькъ тIа бераш-
та ловза шортта моттиг я, цига 

эшаш мел йола спортивни оат-
халаш Iалашъяьй. Кхыметтел 
укхаза дIалаьрхIад сиха лелаш 
боацарашта мел эшаш дола 
хьалаш а.

Говзанчаша белгалду, керда 
берий бешамаш, ишколаш, со-
циальни урхаленаш хьалъеш 
хиларо хьагойташ хилар тахан 
ГIалгIайче нийсача наькъ тIа 
йолга.

720 дешархочоа лаьрхIа 
йоккха ишкол хьалъяьй Илдарха-ГIалий тIа

Iаьлий-Юрта 
машен карта 
т1атехай

Гаьгенаькъан Мартина

Тахан бархI сахьат 
Iуйрийна доалача хана, 
Iаьлий-Юрта машен 
карта т1атехар, аьнна, 
хоам бир «Сердало» га-
зета корреспондентага 
цу юртарча наха.

«Из хьовзам нийсбе-
лар, Цхьорой урамах маше-
наш юлача моттиге. Машена 
тIа ваьгIачо, наьха кирпиш-
кий картах техар машен», 
— аьлар из сурт шийна 
бIаргадайначо.

Белгалдаккха деза, никъ 
шаьра хилар бахьан долаш, 
из нийсденна хилар. Ма-
шена чу ваьгIача сага таро 
хиланзар ший ханнахьа из 
соцае, ше а лозавир, машен 
а йохайир.

ГIалгIайче 
коронавирус 
хьалхагIа санна 
лоравала везаш 
да  
БIарахой Муслим

Роспотребнадзора болх-
лоша хьалхадаьккхар, 
мехка бахархой лазарах 
лорабала безаш хилар.

«Эпидемически оала 
хьал-м гаьна да вайцига хила, 
бакъда республике из унзара 
лазар долаш да хIанз а, бакъ-
дар аьлча, кIезига да, цо гIад 
а вуг.

Цул совгIа нах пунчи оала 
лазар да лоралуш хила везаш, 
коронавирус цунах тара хи-
ларах, уж шоайла къоастаде 
хала да.

Наджгоанцхой бетта 
кхоалагIча денгара 
дIадоладенна, ийслагIча 
денга кхаччалца ковид лазар 
белгалдаьннадацар. Цхьа-
бакъда нах балха а бераш иш-
коле а аха доладелча, лазар 
котдаьлар», — аьлар «Серда-
ло» газетага ГIалгIай Респу-
бликан Роспотребнадзора ке-
пайоазон болх лелабераша.

ГIалгIайчен Роспотреб-
надзора де дезар хьалхадаь-
ккхад массайолча ишколаш-
та, къахьегамхошта, берий 
бешамашта, из унзара лазар 
ца кхетийтара хьалхара гIа 
малагIа хила беза царна до-
взийташ.

ГIазданаькъан Ахьмад

«Дешархошта лаьрхIа культу-
ра» яха ерригача Россе проект 
я, вай республике ший болх 
дIахьош. СоагIапчарча куль-
туран цIагIа цхьацца хIама 
Iомаде уха бераш къаьнар-
ча хана деш хиннача кIувсий 
говзал караерзаеш хилар.

«Вай республике цIихеза 
йолча Iахилганаькъан Райша-
та берашта довзийтар, хьал-
харча хана кIувсаш мишта хьа-
деш хиннад. Эггара хьалха 
цо йIигашта йийшар «Истинг. 
ГIалгIай сурт» яхача темах йола 

Гаьгенаькъан Мартина

«Кванториум» оала берий тех-
нопарк скретча кружокан-
на (берий программирова-
не мотт) дешархой лохаш я, 
аьнна, хоам бир «Сердало» га-
зетага цигарча кепайоазон 

КIувсаш де Iомалуш да бераш
лекци. Райшата доаржадаь дий-
цар, къаьнарча хана баьхача вай 
къаман кхалнаха шоай цIагIа 
кIувсаш хьадеш хиннача говза-
лах, хьабаь баьнна кIувс тIера 
мишта хозбеш хиннаб. Хьехар-
хочунга ладийгIачул тIехьагIа, 
шоай кулгашца из говзал Iомае 
ловраш дукха бар. КIувс хьабе 
Iомаялар, доккха беркат да 
моллагIча кхалсага.

Цхьаккха хIама кхоачаргдац 
ший кулгашца хьабаьча, вай 
къаман селханара истори гой-
таш болча кIувсага», — дий-
цар тха газетага цу юртарча 
культуран цIенна кулгал деча 
КIориганаькъан Лейлас.

болх лелабераша.

«Цига дешара дIаязбала 
йиш йолаш ба, бархI шу даьл-
ча денз, ялхайтта шу даллалца 
бараш. Берашта программиро-
вани оала говзал, компьютер-
ца бу болх Iомабергба цига», — 

йоах хоамо.
Уж Iомабергба авторски про-

екташ тахка: ловзараш, анима-
цеш, сайташ йовза.

Шоай бераш скретча е кхыча 
кружоке дIаязде лойя, юкъарча 
дешара дешача моттигаца був-
зам оттабе беза е технопарке 

дIадаха деза.
«Сона хетаргахьа, тха техно-

парк бIаргагор пайдане хург-
да, цига ховш хургда шоана, из 
эшаш я е яц», — аьлар «Кван-
ториума» кулгалхочо Янданаь-
къан Салмана.

Скретча кружоканна дешархой лохаш я «Кванториум» 

Султиганаькъан Йоакъап

ГIалгIайчен культуран фу-
самаш массехк шера музы-
кальни гIирсашца Iалашъяьй. 
ТIеххьара уж ийцай Шолжер-
ча культуран цIенна, 2023 шу 
дIадолалуш. Цунах дийцар 
республикан кулгалхочунца 
Келаматанаькъан Махьмуд-
Iаьлаца кхетаче йолча хана, 
ГIалгIай Республикан культу-

ГIазданаькъан Ахьмад

ЦIихезача балкхарой поэта 
Кулиев Къайсына яздаь книж-
каш делар вай къаман библио-
теканна цун цIен-нанас Кули-
ева Элизата. Воккхача поэта 
105 шу дузаш, хIетта арадаь-
нна книжкаш да уж.

«Дадалахь, са вира кIориг», 
«Къайсын. Поэта вахар» яха 
книжкаш хIанз вай библио-
теке латт, уж довза ловш вол-
чунна. ТIехьарча книжка тIа 
гулдаьд цун деррига сурташ. 
Царна юкъера цхьадараш эгга-
ра хьалха кепа теха да. Довза 
йиш я Кулиев Къайсынах лаьца 
цIихезача советски поэташа 
Слуцкий Бориса, Кушнер Алек-
сандра, Петрова Марияс, Оша-

Филармоне 
артисташа ТIой-
Юрта концерт 
лургда
ГIазданаькъан Ахьмад

ТIой-Юрта бахархош-
та лаьрхIа концерт лург-
да ГIалгIайчен Пачча-
хьалкхен Хамхой Ахьма-
да цIерагIча филармо-
не, наджгоанцхой бетта 
ткъаь пхелагIча дийна-
хьа. Царна безабенна ил-
лиалархой хургба, цунна 
юкъе дакъа лоацаш.

Культуран цIагIа 
вIашагIкхетаргба иллеш-
ка ладувгIа ловраш. Цига 
наьха теркам тIагIоргболаш 
а, царна хоза хетаргйолаш а 
программа хургья.

«Хамхой Ахьмада 
цIерагIча Паччахьалкхен 
филармоне солистий-вока-
листий концерто цхьаь-цаI 
вутаргвац, «Дег чура иллеш 
шоана» яха концертни про-
грамма еза ца йолийташ. 
ВIашагIкхетар хургда, «Пуш-
кина карта» яхача Ерригрос-
се проектанна чудоагIаш. 
Концерта юкъе дакъа ло-
ацаш хургба, филармоне 
дикагIбола артисташ», — 
аьлар «Сердало» газетага 
ГIалгIайчен культуран Ми-
нистерствос.

Гаьгенаькъан Мартина

Заьзгакъонгий-Юртарча би-
блиотеке «Исбахьален деша 
говзанча» яха литературан 
сахьат дIадихьар, цIихезача 
гIалгIай йоазонхочун Чахке-
наькъан СаIида 85 шу дузаш 
хиларца дувзаденна, аьнна, 
хоам бир «Сердало» газетага 
культболхлоша.

«Массахана дIахьош йолчар-
на тара йоацаш хиннача уро-
кага гIолла, Заьзгакъонгий-Юр-
тарча берашта яйзар ГIалгIай 
литературан цIихезача класси-

ран министр йолча Лаьнанаь-
къан Залинас, аьнна, хоам бир 
«Сердало» гезетага региона 
кулгалхочун кепайоазон болх 
лелабераша.

«Еррига тха моттигаш эшаш 
долча гIирсашца Iалашъяь я, 
уж да 36 культура цIа, йиъ 
района культурни салоIама ха 
дIаяхьара йола центраш, иштта 
культуран Министерствон 

чуйоагIаш йола 15 фусам, цу 
юкъе берий искусствон ишко-
лаш а йолаш.

Шолжерча культуран цIенна 
ийцаб шиъ цифровой фортепи-
ано, ашарий центраш», — аьлар 
министра.

ДукхагIдола музыкальни 
гIирсаш ГIалгIай Республике 
ийцад кхо шу хьалха, Россех 
вай дIакхийтта 250 шу дузача 
хана.

Федеральни бюджете-
ра ахча хьадайтарах, эца 
вIаштIехьадаьлар уж, цунца 
дувзаденна дукха гIулакхаш а 
кхоачашдир.

Дукха ха йоацаш, кхыметтел 
цхьанна а ишколе яцар арфа, 
цхьайолча ишколашка яцар 
альт а чIондарг а.

Хьехамчаш а Iомалушбараш 
а шовзткъа шу хьалха ийца 
хинна пианино, каьхата пандар 
лелабеш бар.

Юкъара хьаийцача, цу ахчах 
750 гаргга инструмент ийцар, 
царех 223 дIа-юха елар 36 куль-
туран цIенна, иштта  520 ин-
струмент — ГIалгIай Республи-
кан чуйоагIача кхыча мотти-
гашка кхаьчар.

Цхьаццайола хIамаш хьал-
хара эцаш яр, цхьаяраш зака-
зах хьа а яйтар — гобойш, каь-

хата пандараш. Цул совгIа цу 
инструменташта тIакхийтар 
дахчан пандараш, каьхата пан-
дараш, фаташ, уж къаман ин-
струменташ санна лоархIаш я. 
Долаш да жаргIаш, роялаш, пи-
анинаш, чIондаргаш, гатараш, 
зурмаш.

Лаьнанаькъан Залинас яха-
чох, 2021 шера, федеральни 
программа кхоачашъеш хила-
рах, МагIалбикерча берий ис-
кусствай ишкола 1,15 млн сома 
маьха йола ашарий инструмен-
таш, кхыбола гIирс, дешара ма-
териалаш ийцар.

«Нагахьа санна тахан вай 
музыкальни ишколаш эшача 
инструменташца Iалашъяь 
ца хуле, мехка культура 
дегIайоагIаргьяц.

ЧIоагIа лоархIаме да массе 
оагIорахьа бераш дегIаахар, 
ашарашца дувзаденна из дале 
а, е культура кхыча даькъца 
дале а», — аьлар республикан 
кулгалхочо Келаматанаькъан 
Махьмуд-Iаьлас.

Цо белгалдаьккхар, культу-
ран даькъ тIа лерттIа берашта 
кхетам луча, хьалхарча аргIах 
эшар да говзал лакха йола хье-
хархой хилар, иштта эшаш 
долча хIамай кхоачам а инстру-
менташ а хила еза.

ГIалгIайчен культураца ювзаенна моттигаш 
ашараш лекхача гIирсашца Iалашъяьй

нин Лева, Евтушенко Евгене, 
иштта кхыбараша даь йоазош. 
Из боккха болх хьакхоллаш 
къахьийгар поэта ший цIен-
нана Элизат я.

Берашта язъяь «Дадалахь, 
са вира кIориг» яха повесть 
эрсий меттала араяьннаяр 
1986-ча шера. Цу тIа вувц Ако 
яха кIаьнк, цун ший тайпара 
дола кIайча беса вира кIориг, 
воккхагIвола доттагIа, фаьлгаш 
дувца Горде. Советски Iаьдал 
отташ хинна ха я цу тIа ювцар.

Балкхарой Чегем яхача 
юрта ишкол хьайийлле, хьал-
ха наха дайна доаца кино 
дахь. Акой дег чу даха дус 
уж деррига хIамаш», — дий-
цар, тхона интервью луш, къа-
ман библиотеканна кулгал деча 
ГIазданаькъан Радимас.

Къаман библиотеке керда книжкаш кхаьчад

Заьзгакъонгий-Юрта 
Чахкенаькъан СаIид дагалаьцар

ка вахарера цхьаццайола мот-
тигаш.

Цул совгIа библиотека болх-
лочо СаIида кхоллам массехк 
даькъа бийкъа бовзийтар, урок 
дIахьош йийшар «ГIалгIай кхал-
саг», «Ийс гIала», «Цу бийсана-
ра эхь» яха байташ, — аьнна, 
белгалдаьккхар библиотека 
болхлочо.

Йоазонхочунна Чахкинаь-
къан СаIида кхоллам, вай 
мехка меттел, доазол арахьа а 
дика бовзаш ба. Цунна юкъера 
«Дошо бIоагIий» яха роман мас-
сехк меттала таржам даь да.

Ишколашкара 
хьал тоалуш 
латт

Гаьгенаькъан Мартина

«Патриотически кхетам» 
яхача проектага гIолла, 
кердадараш юкъедоала-
де лаьрхIад ишколашка. 
ХIанзчул тIехьагIа кул-
галхочун гIонча яха штат 
хургья цига. Из хоам 
тхога кхаьчаб республи-
кан паччахьалкхенгара.

«Кулгалхочун гIонча 
хургва вай мехкарча 74 иш-
коле, кхыйолча дешара мот-
тигашка. Дешархошта, сту-
денташта боаггIача боараме 
кхетам бала гIо деш хургба 
уж болхлой», —  йоах хоамо.

Цу моттигашка болх 
бе хьаэцараш РФ серда-
лон министерствос оттаяь-
ча «Бералла навигатор 3.О» 
яхача яхьашка гIолла харжа 
лерхI. Деша дагIача берашта 
боаггIаш бола кхетам балар 
тахан керттерчарех да.

Наха гIо дечар 
балхах дийцар 
дешархошта
ГIазданаькъан Ахьмад

Наьсарерча №1 йолча 
ишкола-интерната де-
шархой болча баха хилар 
шоай лоIамагIа дика 
гIулакхаш деш лела-
ча наха юкъера кагир-
хой. Лакхерча классаш-
ка дешаш долча бераш-
та цар довзийтар шоай 
балха хьисапаш.

«Гоамакортанаькъан Му-
стафас берашта дийцар, мел 
беркате гIулакх да тахан 
наьха оагIув хьаллоацара-
ша дер.

Ийшачоа гIо де кийча 
бола, наьха бала шоаш-
ка кхоачаш бола кагирхой 
цу юкъе хьачубахкар доккха 
дика да. Дешархоша дийцар, 
шоаша боккхийча наха деча 
новкъосталах, хоза а хеташ, 
эшачоа гIо де баха шоаш 
кийча болга.

Гоамакортанаькъан Му-
стафас белгалдаьккхар, цу 
новкъа бала, «Духхьал цхьан 
баркалах» яхача проекта-
га гIолла мехкахошта гIо де 
аьттув ба, аьнна», — дий-
цар тха газетага Кагирхой 
гIулакхах йолча комитета 
болхлоша.

Iаьлий-Юртарча 
культуран цIагIа 
керда говзал 
Iомаергья
Гаьгенаькъан Мартина

Iаьлий-Юртарча берашта 
хоза кхаъ хулаш да, ци-
гарча культуран цIагIа 
керда кружок хьаел-
лар. «ТIаьдача тхах яь 
хIамаш» яхача кружоке 
аха уж тIахьехаш ба ци-
гара болхлой.

«КIира кхозза Iомадергда 
из гIулакх. Оаха хержа денош 
да кхаьра, ера, пIаьраска. 
Берашта дуккха пайдане 
дола хIамаш Iомадергдола 
моттиг я ер», — дийцар 
культболхлоша. Белгалде 
деза, тха тIоададеш, тайп-
тайпара хIамаш е йиш йолга. 
Масала, маьчеш, барзкъаш, 
тIормигаш, кIувсаш, иштта 
гIалкхаш, кулонаш, закол-
каш, браслеташ.

Из болх дукха къахье-
гам, сабар эшаш ба. Цунга 
хьежжа, къаьстта из гIулакх 
Iомаде цига водар сатемах, 
сабарах визза хила веза. Та-
машийна из хоза гIулакх 
Iомаде мел ловраш, шоаш 
болча дIабехаш ба культу-
ран цIен къахьегамхой.

ГIазданаькъан Ахьмад

«Дешархошта лаьрхIа культу-
ра» яха Россе еррига миIингаш 
чулоацаш йола проект я, вай 
республике ший болх дIахьош. 
Музея тховна кIалхара вахар 
довзийташ, берашца кхета-

Гаьгенаькъан Мартина

Наджгоанцхой бетта 
ткъоалагIча дийнахьа, Наь-
сарен сбербанка берий беша 
«ЦIе кинг» яха фаьлг гойтарг-
ба берий театро, аьнна, хоам 
бир «Сердало» газетага театра 
болхлоша.

«ЦIе кинг»- из Перро Шарля 
йоазонах режиссера В. Дом-
бровске оттабаь фаьлг ба. Из 
спектакль режиссера болх кер-
дача тайпара баь хилар гой-
таш я. Берий таро хургья шоаш 
хьажа Iемача фаьлга тIара тур-
палхошка меттел, кхыболча на-
хага а хьажа. Царех хIаравар 
ший тайпара цу юкъе дакъа 

дIалоацаш ва, хIаране ший аша-
раш я.

Цу юкъе дакъа лоацаш хул 
хьажархой а, нагахьа санна 
роль ловзаерашта цхьаболчар-
на юкъе шоай де дезар дицден-
на саг хилча, зале дагIача бе-
раша царна новкъостал ду, из 
дагадохийташ»,-аьлар ТЮЗе.

Керттера йовхьамаш лов-

заераш ба теникий спектакле 
дакъа лоацаш, республике дика 
бовзаш бола актераш: ГIалгIай 
Республикан цIихеза артист 
Цхьорой Азамат, ГIалгIай Ре-
спубликан цIихеза артистка 
Курскенаькъан Римма. Спек-
такль дIайолалу моттигерча 
хана 15 сахьат 30 минот яьлча.

ГIалгIайчен берий театро «ЦIе кинг» яха фаьлг гойтаргба

Дешархой культурацара бувзамаш 
чIоагIлу

че йир Iаьдала Iазап лайна-
ча наьха гIулакхах йолча ме-
мориальни комплекса къа-
хьегамхоша. «Ерригача Россе 
яьржа йола из проект кхел-
лай, кхувш йоагIача тIехьен 
культурацара юкъамоттиг 
чIоагIъе дагахьа.

Укх наькъа музее баьхка-
раш Эккажкъонгий-Юртарча 
№5 йолча ишколан 4 «б» клас-
са дешархой ба. Цига болх беш 
йолча Таринаькъан Любас бе-
рашта довзийтар, цар бIаргашта 
тамашийна хета хIамаш, музее 
гIолла саг мишта лела веза дий-

цар.
ХIара дешархочоа делар Чах-

кенаькъан СаIида яздаь «Дошо 
бIоагIий» яха, вай къам мехках-
даккхар дувцаш дола книжка», 
—  аьлар тха газетага культу-
ран министерствон болхлоша.

Шолжа-Шахьаре 
цIи яьнна 
моттиг хилар

Курскенаькъан ИбрахIим

Шолжа-Шахьарерча Тол-
стой цIерах болча урам 
тIа, цIи яьнна мот-
тиг хилар. ЦIи йоае 
хьатIакхаьчача МЧС 
болхлошта дайра, цIи 
михьаръяьнна, доагаш 
латта бийдача кирпиш-
ках даь цIа. 

«ЦIи яьннача 
оарцагIъухача МЧС болх-
лошка Шолжа-Шахьарерча 
Толстой цIерах болча урам 
тIа цIи яьннай, аьнна, оарц 
дехаш, хоам бера.

Цига дIакхаьчача болхло-
ша кхетадир, бийдача кир-
пишках даьча цIенна гетта-
ра даьга дала дукха хIама ца 
эшилга. Сиха чакхдаьккхар 
цар шоай гIулакх. ЦIи дIа-
хьа яьржа доазув 50 кв. м 
кхоачаш дар», — йоах хоамо. 
Даьла къахетамца, сага 
хIама ца деш, дIадийрзар из 
гIулакх. ЦIи ялара бахьанаш 
тохкаш латт цу гIулакха бех-
ктокхаме болча болхлоша.

ГIазданаькъан Ахьмад

«Мехках кхета дийна биса-
раш» яха спектакль оттаергья 
гIалгIай драматически театре. 
Сталин яхача бIехача хIамо 
бехк боацаш мехках баьха-
ча наха лайна Iазап; хийрача, 
шийлача мехка Даьхенах хьа-

ГIазданаькъан Ахьмад

БIазенаькъан Заремай эг-
гара хьалхарча суртий гой-
тамга хьажа бех паччахьалк-
хен музейс республика ба-
хархой. «Вахари кхоллами» 
яхача гойтаме хьокха от-

ГIазданаькъан Ахьмад

Долакха-Юртарча культуран 
цIагIа тахан итальянски ко-
медиографа Эдуардо де Фи-
липпо «Кхерам» яха спек-
такль гойтаргья. Эрсий пач-
чахьалкхен ашарий-драмати-
чески ГIалгIайчен театра ак-
тераша, спектакла режиссе-
раца, республикан халкъа ар-
тистаца Лаьнанаькъан Ахь-

тадергда къонача суртанча 
тайп-тайпара балхаш.

«Гойтама керттера темаш 
— суртанчанна шийна гона-
хьара Iалам, нах, кхыдола ис-
торецара хIамаш мишта гу 
хьахьокхар. Укхаза да вай 

къаман бIаьшерера истори, 
культура, Даьхенцара, ший 
къаманцара безам, иштта ше 
лелабеча наькъа лерхIам.

БIазенаькъан Зарема къона, 
лакха начIал дола суртанча я. 
Цун кхоллам бовзараша лак-
хара мах оттабеш да цун бал-

хаш. Укх бетта 26-ча дийна-
хьа музее хургба цун суртий 
хьалхара гойтам. Шеко яц, ба-
хархоша геттара чIоагIа хоза 
хеташ, из тIаэцаргхиларах», 
— дийцар тха газетага музея 
болхлоша.

БIазенаькъан Заремай сурташка 
хьажа бех бахархой

гаш текха халонаш; ювцаш ба 
из болх.

Драматически театра лакха 
говзал йолча актераша цIаккха 
а дицлургдоаца къаман исто-
ри гойтаргда сцена тIа.  «Спек-
такль хьокхаргья хьатIабоагIача 
бетта 14, 16, 21, 22-ча деношка 

12 сахьат даьлча, Наьсарерча 
культуран двореце.

Автораш ба Къоастой Мухь-
мад-Башири, ХакишевгIар Рус-
лани, режиссер — Галай Мурад. 
Уж тайпара спектаклаш сцена 
тIа го йиш хилар, из деррига 
токхаш хиннача вай боккхий-
чарцара лерхIам ба.

Къаман вахаре дIадовргдоаца 
хала истори да из! Кхувш лат-
тача тIехьен довза деза шоай 
даьша лайна Iазап. Спектакль 
оттаергья «Пушкина карта» 
яхача программга гIолла», — 
дийцар тха газетага культуран 
министерствон болхлоша.

«Мехках кхета дийна бисараш» яха спектакль 
гойтаргья вай драмтеатро

мадаца цхьана хьажархошта 
гойтаргья, сага вахаре нийс-
луш йола чоалхане мотти-
гаш. Цига ираз дайнача цIен-
дас шийна кхеталуш йоацача 
гIожача фусам-нанна герз тох, 
бакъда, герз мел кхетача хана, 
из геттара кIаьда а ладувгIаш 
а хул. ХIаьта а из гаьнадалац, 
цудухьа из сурт юха а юха а 
кердадувл.

«Из пьеса йистейоала-
ча хана мара, хьажархочунна 
ховш хилац, фусам-нана кхета-
яра къайле малагIа я, из дага-
ехар ва неополитанец Артуро. 
Долакха-Юртарча культуран 
цIагIа тахан 14 сахьат даьлча 
хургйола спектакль чакхъяьл-
ча, Эдуардо де Филиппо тур-
палхой бовза йиш хургья респу-
бликан кхыча юрташка бахача 
наьха а. Наджгоанцхой бетта 

ткъаь диълагIча дийнахьа ТIой-
Юртарча культуран цIагIа, над-
жгоанцхой бетта 25 ча дийна-
хьа Наьсарерча района культу-
ран цIагIа, цу бетта 26-ча дий-
нахьа Яндарерча культуран 
цIагIа хьажа таро хургья цунга.

КхувшбоагIараш Пушкински 
картах, мах боацаш, хьажа йиш 
йолаш ба», — аьлар «Сердало» 
газетага театра болхлоша.

ГIалгIайчен эрсий театро 
хьажархошта бовзийтаргба итальянски 
комедиографа Эдуардо де Филиппо турпалхой

Ленинграда баь 
хинна го бийцар 
берашка
ГIазданаькъан Ахьмад

«КIал ца йиса шахьар» 
яха, Ленинграда баь 
хинна го бувцаш йола 
викторина дIайихьар, 
МагIалбикерча № 18 
йолча ишколе. Из кийчъ-
яьраш бар шахьарерча 
тIема музея болхлой, ре-
спубликера юнармейцаш.

«МагIалбикерча музея 
кулгал деш волча Албохча-
наькъан Заурбека, кхетаче 
хьаеллаш, берашта дийцар 
деналца, майралца фашиста 
духьаллаьттача Ленинграда 
бахархоех, бIухоех. Виктори-
на дIахьош дикача оагIорахьа 
белгалбаьннача дешархошта 
грамоташи совгIаташи делар.

Юнармейцашца дIайихьар 
«Блокадни маькх» яха дага-
лоаттама урок», — дийцар, 
тха газета интервью луш, ша-
хьарерча № 18 йолча ишко-
ле. Нева яхача хи тIа уллаш 
йола шахьар моастагIаша 
го баь хилар, 1941-ча шера 
гуйран хьалхарча бетта 8-ча 
денгара 1944-ча шера Iан 
шоллагIча бетта 27-ча денга 
кхаччалца. Из го бохабаьб 
1943 шера наджгоанцхой 
бетта 18-ча дийнахьа. Цхьа 
миллион гаргга нах байра цу 
хана Ленинграде.

ДукхагIбараш моцало 
кIалбита байра. Ленингра-
да баьча гонна юкъе вай къа-
мах нах а хиннаб. Вай дук-
кхача бIухоша дийцад цига 
лаьттача Iазапах. Ленингра-
да баь хинна го фашистий 
Германена карагIдаьнна эг-
гара доккхагIа, унзарагIдола 
во да.

Iарчакханаькъан Сали

ГIалгIай мехка йоазан-
хой цхьанкхетар хьахиннад 
1924 шера, цох оалаш хин-
над РАПП (Россе пролетарски 
йоазанхой ассоциаци). 1933 

Iарчакханаькъан Сали

Са дехка майра саг ва из, оал 
гIалгIаша, нагахьа санна ва-
ларах ца кхераш, моллагIча 
унзарча, халача хIаманна 
духьалъотташ волча, шийна 
хьалхашка латта декхар кхо-
ачашде низ кхоачача сагах. 
Цу тайпара дешаш ала ме-
гаргдолча нахах хиннаб, вай 
къаман бе-беча тайпаех хьа-
баьнна тIема а машарерча а 
хана лётчикаш.

Къаьстта а белгалба-
ха беза Сийлахь-боккха-
ча Даьймехка тIема юкъе 
дакъа лоацаш хиннараш: 
Iоахарганаькъан Рашид-Бек, 
Оздой Мурад, Малсаганаь-
къан Ахьмад, Къоастой Шир-
вани, Iарчакханаькъан Ха-
солта, кхыбараш. Цар вахар 
маьршача хана хулача итт ва-
хара нийса лархIа мегаргдо-
лаш да, хIана аьлча машар 
болча хана гургйоаца кхера-
ме моттигаш иттаза а бIаьзза 
а дукхагIа яйна нах хиннаб 
уж, хIара дийнахьа, хIара са-
хьата Iоажала юхе лийннаб 
майрахой, кхоанара ди шо-
ашта доагIаргдий ца ховш. 
Иштта майрал езаш хиннай 
цу балха тIом боацача заман 
чухь а, тIема лётчикаш болаш, 

Са дехка майра саг
Къоастой Устарха Ширване 100 шу дизарга

шера цун кIийлен тIа хьа-
хиннай гIалгIай йоазанхой 
Союз. Укх шера нийсса 90 шу 
дуз из цIи цо лелаю. Цу хана 
денз дегIааха а наьна метта-
ла доккхий йоазош кхолла а 
болабеннаб вай къаман йо-

азанхой. Из дегIаухаш хин-
над массайолча жанрашка. 
Дикка дегIаенай проза, хьа-
хиннай повесташ, тIехьагIо 
романаш. Эггара сихагIа 
дегIаухаш, наха юкъе яржаш 
хиннай поэзи, бакъда драма-

турги цхьан юкъа сеца лаьт-
тай, Малсаганаькъан Зоврби-
кеи Оарцхоси пьесаш язъяь-
чул тIехьагIа.

Хьахила баьннаб профес-
сиональни йоазанхой. 30-ча 

Йоазанхой Союз кхелла 90 дуз

шоай декхар тIехдика кхоа-
чашдеш хиннаб Пхьилекъон-
гий-Юртара Осканаькъан Су-
лумбик, Сурхо тIара ЦIечой 
Мухьмад. Миг яхача эггара 
массагIйолча самолёташта 
доал де Iема хиннаб уж. Царга 
шоашка санна хало а сагото а 
кхоач аьнна хет сона цар де-
залашка а, уж цIагIа боацаш, 
сигала болча хана. Со зIамига 
кIаьнк волаш, Аьлтий-Юртар-
ча Малсаганаькъан дувцаш 
хезад сона укх тайпара хIама. 
Сийлахь-боккха Даьймехка 
тIом болча хана, моастагIий 
самолёташ Наьсаренга а хьак-
хоачаш хиннай, бомбаш чует-
тар духьа. Цу хана, уж сигала 
гучаяьлча, Малсаганаькъан 
Татархан коа араваьле, сига-
ла урагIахьежа отташ хиннав, 
мьлха духьала кулг а лувцаш.

— Хьавала, дIатаба, 
моастагIа ва из, — аьлча а 
юхавоалаш хиннавац къоано.

— Сабардел, вай кIаьнк 
вий хьожаргвар со царца, — 
оалаш хиннад йоах цо. Саго-
то хиннай цунга ший воIах. 
Иштта кхелла да даь, наьна 
дог.

Укх шера 100 шу дуз, Га-
лашка баьхача Къоастой 
Устархана дезале Ширвани 
ваь хиннача хана денз. ТIема 
хана майра лётчик волаш чак-

хваьннача цун, моастагIа эша-
ваь цIавийрзачул тIехьагIа а 
22 шу мара даьнна хиннадац. 
ДIахо керда хьаяь самолёташ 
тешаме йий хьожаш, уж си-
гала кхувлаш къахьийгад цо 
Рига оалача Прибалтикерча 
шахьар тIа. ХIаьта самолёт 
чуежа леча хана а хиннавац 
из 26 шу даьнна мара. Цунна 
а, Малсаганаькъан Ахьмада а, 
Оздой Мурада а Россе Турпал 
яха еза цIи елар паччахь хин-
нача Ельцин Борис Николае-
вича.

Тайп-тайпара йоазош дий-
шад аз цох лаьца книж-
каш тIара а интернет чура 
а. Цхьаннахьа хьоахадаьдац 
из дезал болаш хиннав леча 
хана е хиннавац, саг йоалаяь 
хиннавий а хац царга гIолла. 
Иттех-пхийттех шу хьалха 
Останкино оалача телевиде-
не 1-ча каналах хьахьокха-
ча цхьан передачага хьожаш 
вагIар со.

Цу чу хьахьокхаш дар При-
балтике яхаш хиннача тIема 
доакъашхочох, эрсий кхал-
сагах дола документальни 
фильм, хIанз къаьна йоккха 
саг яр из. Цо, доаржадаь, ис-
тола тIа Iодаьхкача сурташ-
та юкъе дар дуккхаза сона 
бIаргадайна вай мехкахочун 
Къоастой Ширване сурт. Хе-

таргахьа, цунца болх баь, из 
вовзаш, саг яр из. Хьанна хов, 
вайна ца ховш, из саг йоалаяь 
хиннавий а. Сона хеташ, цун 
вахарцара тахка езаш моттиг 
я, аьнна, хет сона из. Музея 

болхлоша а журналисташа а 
теркам тIабахийта мегаргбо-
лаш хIама да из, сога хаьтта-
ча. Хьанна хов, вай мехкахо-
чун вахарцара керда оагIув 
гучайоалий а.

шерашка СССР йоазанхой 
Союза доакъашхой хиннаб 
МутаIаланаькъан Хьажби-
кар, Озанаькъан Салман, Мал-
саганаькъан Дошалкъа, Ос-
менаькъан Хьамзат, Янданаь-
къан Жамалда. 40-ча шераш-
ка цунна юкъебаьхкаб Ведажа-
наькъан Ахьмад, Хамхой Ахь-
мад.

Йоазанхой Союзе болх беш 
хиннав правлене кулгалхо 
волаш Янданаькъан Жамал-
да, бехктокхаме секретараш 
хиннаб Заьзганаькъан Бахьау-
дин, Пхьилекъонгий Махьмад-
СаIид, литертуран консультан-
таш болаш — МутаIаланаькъан 
Хьажбикар, Яндакъонгий Жа-
малда.

Таханарча дийнахьа 
гIоръяьнна йовзаш я вай йо-
азнхоша кхелла романаш «Бо-
адонгара» (Базорканаькъан 
И.), «Беке къонгаш», «ЦIийенна 
сайре» (Боканаькъан А.), «Хала 
урхе» (Пхьилекъонгий М-С.), 
«Дошо бIоагIий», «Иштта мара», 
«Бертий бийсаш» (Чахкенаь-
къан С.). Романа нийса я Заьз-
ганаькъан Бахьаудина язъяь 
«Турпала вахарцара ийс ди» 
яха повесть. Массанена дика 
йовзаш я «Урдувти Тамареи», 
«БIаргий хих биза кад» яха по-
эмаш, «Къонгаш бовча хана», 
«Са кIаьнк», «Террор» яха Чах-
кенаькъан СаIида пьесаш.

Карарча хана хьинаре къа-
хьегаш ба вай йоазанхой, 
боккхагIчаргара масал а эцаш, 
шергара шерга дукхагIа а 
дикагIа хул цар кхоллаш дола 
бе-беча жанрашка деш дола йо-
азош.

верситеташ яьха, шоаш кара-
ийца гIулакх лакхарча боарам 
тIа дIадахьа ховш бола нах. Цу 
тайпарча цхьан хьехархочох 
дувца безам ба са укх йоазон-
ца.

Лакхе хьоахаяьча Сурхо 
тIарча ийс шера дешача иш-
коле болх беш, аз ворхI шу 
даьккхачул тIехьагIа, цига 
балха ера чIоаггIа ишколан 
эшаш йола дийша математик 
ЗагIенаькъан Яхььяй Мадина. 
Сурхо тIа цу тайпан нах ца ба-
хилга шаьра ховш волча аз кхе-
тадир, из цу юрта нийсъяла-
ра бахьан маьрел долга. Иштта 
хинна а хиннадар из. Укхаза 
дувца лов сона из мичахьара я, 
мишта хиннаб цо хьабена ваха-
ра а дешара а никъ.

Мадина яь хиннай 1982 
шера лайчилла бетта 28 дий-
нахьа Коми АССР Усинск 
яхача шахьаре ЗагIенаькъан 
Iаьлий Яхььяйи Бекбузаранаь-
къан (Хамхой) Хьусена Мов-
латханеи дезале. Хеталу, цига 
мишта кхаьчаб-те гIалгIай 
дезал, аьле. Из дукха хала гу-
чадаккха дезаш хIама дац. Ма-
динай да Яхьья Шолжа-ГIалий 
тIара мехкдаьтта институт яь-
ккха хиннав, цудухьа Сибре 
болх беш цхьа юкъ яьккхай цо, 
мехкдаьттахой мугIаре волаш. 
Цу шийлача мехка 15 шу дак-
кхар вайцига 25 шу даккха-
ра нийса лаьрхIа да. Цудухьа, 
иззал ха йоаккхаш, цу мехка 
«Iаьржа дошув» доаккхаш, цо 

баь болх аттагIчарех хиннабац 
аьнна хет сона. Цига уж болаш, 
яь хиннай Мадина. Цудухьа да 
цун паспорта тIа, кIеззига цец-
воаккхаш, из яьча моттига-
ца дувзаденна йоазув. Арахьа 
дукха ха яьккхе, даьй баьхача 
мехка боагIа да-нанеи цар диъ 
бери. Мадина царна юкъе эгга-
ра зIамагIа яр, цу заман чухь 
2-ча классе дIачуяьнна мара а 
яцар. Цул боккхагIа бар Джа-
малайла, Фатима, Аьсет.

Юххьанца МагIалбике бах 
уж, цигарча «МагIалбикнефть» 
оалача объдинене бурув дет-
тача урхалле къахьегаш хул 
Iаьлий Яхьья цIавеначул 
тIехьагIа. Цун балхах а мехк-
даьттахоех а дика дийцад Бо-
канаькъан Ахьмада ший «Сед-
къашта юкъе седкъа санна» 
яхача романа тIа. Нана Хьу-
сена Мовлатхан итт класс як-
кхарал совгIа доккхий деша-
раш дийша яц, бакъда кхалса-
га эггара керттера гIулакх — 
нана хилар — цо тIехдика кхо-
ачашдича санна хет сона, Ма-
динай оамал яйзачул тIехьагIа. 
ДIахо тайпан нах бахача Инар-
къе баха болх цар дезал. Дукха 
дийша а, хьаькъал долаш а, 
начIал йолаш а нах хьабаьнна 
юрт я Инаркъе. Масала, цига-
ра хиннав Тименаькъан Зовле 
Зархмат. 1891 шера из ваьча 
хана зама хала хиннаяле а, де-
шарца чам болча сагá ха а та-
ронаш а корайоагIаш хиннай 
дунен Iилмаш Iомаде а шийна 
аттагIа сискал юаргйола балха 
говзал Iомае а. Шийна деша 
ваха ха тIакхаьчача Буро тIарча 
гимназе вода кIаьнк, хIаьта 
цига из дIавеннар а дешача 
хана эшаш дола гIо-новкъостал 
даьраш а да-нана дар. Цига ше 
дийша ваьлча, хьехархой тех-
никуме отта а аьттув боал цун, 
кхыча мехка дIаваха ца везаш. 
1924 шера Буро тIа хьайийлла 
хиннай вай къаман хьехархой 
техникум. Цига деша дIаэттача 

хьалхарча кагийча нахах цаI 
вай мехкахо Зовле Зархмат 
хиннав. Ховш ма хиллара, цу 
ханара вай эггара дикагIбола 
нах цига дийша а из чакхъяь-
ккха а хиннаб. Царна хьехаш 
хиннараш шоай болх дика бов-
заш, хьабеш бола нах хиннаб. 
Кхоачам ба шинне — Малса-
ганаькъан Зоврбикеи Беканаь-
къан Темботеи — цIераш яьха-
ча. Цар кхебаьча гIалгIай хьал-
харча хьехархоех хиннав Зарх-
мат. Бакъда духхьал техни-
кумах кхоачам баь ца Iеш, из 
деша отт Нохч-ГIалгIай хьехар-
хой институте, болх бешше из 
чакх а йоаккх цо. Зовле Зарх-
мата эрсий графика кIийлен 
тIа гIалгIай йоазув даьккхача, 
эггара хьалхара гIалгIай метта-
ла «Абат» оттаду.

Иштта Мадинай юртахо хин-
нав, юртахо хинна а ца Iеш, 
тайпан воша хиннав гIалгIай 
гIорваьнна юрист ЗагIенаькъан 
Османа Мовлатгири. Вайна 
ховш ма хиллара, Питерера 
юрфак яьккха а Россе пачча-
хьаца Путин Владимир Влади-
мировичаца деша ваьгIа а хин-
нав из. Керда хьаяьч ГIалгIай 
Республиканна чIоагIа накъа-
ваьлар Османа Мовлатгири, 
цо болх бир, юстице министр 
а университета юридически 
факультета декан а волаш. 
Цхьаькха цхьа саг а хьоахаве 
лов сона цу юртара хьаваьнна, 
из вар тамашийна хоза дош ала 
ховш хинна поэт, прозаик Кхо-
артой Мажита Мурад. ГIалгIай 
эггара дикагIболча йоазанхой 
мугIарашка латт цун цIи тахан, 
даим латтаргья аьнна а хет 
сона. Со фу ала гIерт аьлча, Ма-
дина хьаькъал дола нах бахача 
юрта кхийна хиннай, цудухьа 
из ше а я цун дикагIболча вика-
лех цаI. Республике гIоръяьнна 
ювцаш еце а, ше дIакхаьча 
моттиг дика лелаеш, караден-
на гIулакх дизза кхоачашдеш, 
цох бола бехктокхам кхетабеш 

хьайоагIа из.
2000-ча шера толамца чак-

хйоаккх цо Инаркъера № 23 
йола ишкол. Сона хетаргахьа, 
хьехархошта дукха езаш а, иш-
коле сий долаш а хинна хургья 
из, хIана аьлча математиках 
дика кхеташ йоландаь. Цу тай-
пара дешархой классе цаI-шиъ 
мара хилац, ерригача клас-
се хьалхале лелаеш хул уж. 
Иштта хиннаецаре, цунна мо-
гаргдацар аьнна хет сона физи-
ко-математически факультете 
деша отта.

Нагахьа санна из цига ца-
ховш нийсъеннаяларе, цо цхьа-
ши сесси а дIалургьяцар, цу 
атта доацача Iилмах.

Вешта аьлча, математи-
чески лостам болаш хиннай 
цун хьаькъала таронаш. Бел-
галдаккханза даргдац, из 
гIулакх Iомадеча новкъа цун 
цIенхаштта гIончий хиннил-
га. Эггара хьалха из деррига 
Iаьлий Яхььяйгара хьадоагIаш 
санна хет сона. ЙоккхагIйола 
шаккха йиша а математиках 
дика кхеташ хиннай, цудухьа 
Фатима а Аьсет а шаккхе фи-
зико-математически факуль-
тет яьккха ба. Наггахьа мара 
хулаш хIама дац, цхьан деза-
ле кхоъ математик хилар. Гет-
тара беркатерча дезале мара 
хила тарлуш хIама дац из. 
ХIаьта цаI мара воаца Мадинай 
воша Джамалайла а ва лакха-
ра дешар дийша, цо юртбоаха-
ма институт яьккхай.

Мадина, ишкола йоаккха-
шехь, деша отт ювцача фа-
культете, шоллагIча курсе 
дIачуяьлча, болх бе йолалу 
2002-ча шера, Инаркъерча № 
12 йолча ишколе математи-
ка яха Iилма хьехаш. Оалаш 
ма хиллара, дика саг масса-
нахьа везаш хул. ХIаьта дика 
саг а хилча, цу тIа дика болх-
ло а хилча, цу тайпарча кхал-
сага а маIача сага а мах баь 
варгвац. Из Инаркъерча иш-

Дика хьехархо
Юртарча ишкола математиках лаьца

Iарчакханаькъан Сали

Шерагара шу мел доал, тоа-
луш латт мехкара а вай ре-
спубликера а дешарца дув-
заденна хьалаш. Паччахьа 
заман чухь берригача мехка 
а цаI мара ишкол ца хиннача 
гIалгIай мехка тахан болх беш 
я бIаьш, эггара тIехьа арадаь-
нна дешара гIирсаш дола, мел 
эшача хIаманца Iалашъяь 
ишколаш. Бакъда мел дика, 
хоза уж хиларах, цар тхов 
кIалха къахьегаш бола хье-
хархой лертIа ца хуле, бераш-
та хIама Iомаде, нийсача нов-
къа даха, бизза бола мехка 
къонгаш, мехкарий болаш 
кхеде вIаштIехьадаргдац. 
Вайна ховш ма хиллара, эг-
гара хьалха ишколаш эшаш 
я тайп-тайпара Iилмаш 
Iомаде, дуне, вахар довзийта. 
Сона дага мел доагIача хана, 
массадолча Iилмашта юкъе 
цIенхашта моттиг дIалоацаш 
яр арифметика (хьисап дар), 
алгебра. Математиках кхы-
меттел Iилмай паччахь я а 
аьннад. Шоай оамалашка 
диллача а, шоаех шиш бай-
таш, шоаш лоархIийташ, 
цIенахашта оамалаш йолаш 
нах хул дувцаш дола Iилма 
хьехараш. Иштта бар аз дий-
шача Наьсарерча № 1 йолча 
ишколе хьехаш хиннараш, 
царех яр эрсе Баранова Ан-
тонина Николаевна, Хьоаша-
ланаькъан Мухьмада Лейла, 
Цисканаькъан Султана Заре-
ма, Арсмаканаькъан Нурдина 
Мухьмад, кхыбараш.

Уж дукхагIбараш тахан бо-
ацаш ба, бакъда царех хьадаь-
ннача дикай тIирг хаьдаяц, цар 
хьийхараша кхычарна а хье-
хаш, ноахалгара ноахалга доа-
лаш, хьадоагIа цар дIадоладаь 
дика гIулакх. Дуккхача юрташ-
карча ишколашка тоъаш хила-
цар хьалха математикаш, фи-
зикаш, биологаш, географаш, 
химикаш. Хьахерхой болх беш 
нах-м бар, бакъда уж бацар 
доаггIаш дола шоай балхаца 
дувзаденна дешар дийша нах. 
1998 шера Сурхо тIарча ишко-
ле балха вахар со. Цу хана цига 
бацар аз лакхе мел хьоахабаь 
хьехархой. ЦIенхаштта болх 
бе ховш хиннараш историкаш, 
филологаш, дин хьехаш бола 
нах бар. Царгара дIаийккхача, 
дика тIехьале хургйолча тай-
пара къахьега ховраш бацар. 
Бакъда таханара хьал эргадаь-
ннад, юрташка а къахьегаш 
ба толамца институташ, уни-

колера дIайодаш, чIоагIа нов-
къа хинна хургда аьнна хет 
сона цунна уллув болх баьча 
наха. 2005-ча шера Яхььяй Ма-
дина ех Сурхо тIарча Муцол-
ганаькъан Мухьмада Абабу-
кара. Цу шера денз, Сурхо тIа 
яхаш а болх беш а я из. ХIанз 
барайттлагIа шу да цо цигарча 
ийс шера дешача (ООШ) ишко-
ле къахьега. Цхьан хана сога 
оалар цхьадолча берий даьша-
ноаноша, Iа гIалгIай мотт, лите-
ратура хьехаш санна, акхарна 
математика хьеха саг валаре а, 
чIоагIа дика хургдар. ГIалгIай 
мотт ца безаш алацар цар из, 
цунна нийса е цул дикагIа 
кхыдола Iилмаш хьехаш нах 
хилча, цох боккха пайда барг-
болга ховш оалар. ХIанз майр-
ра ала йиш я, аз гIалгIай мотти 
литературеи хьехаш санна 
а, кхы дикагIа а математи-
ка хьехаш вола саг нийсвен-
нав цар берашта. Цудухьа уж 
гIадбаха мегаргболаш хIама 
да из. Моза бодаш миссел 
тата хилац цо урок луча клас-
се. ХIанад из? Ший сий дайта 
ховш хила веза хьехархо. Ишт-
тачарех я математика, физи-
ка хьехаш йола кхалсаг. Берий 
кхетамашка хьежжа, царех 
хIаранена ховр хьагучадаккха, 
дегIадоаладе, царца ларал тIех 
ца йоалаш, мотт бувца; хье-
хаш дола Iилма берий теркам 
тIаозаргболча тайпара хьеха, 
цунцара сакъердам сомабак-
кха ховш саг я Яхььяй Мади-
на. Цудухьа дешархошта юкъе 
ба цо хьеха Iилмаш кхетадеш, 
дезаш, дика ховш хьабоагIа 
дешархой. Масала, царех я 
бархIлагIча дешаш йола Му-
цолганаькъан Хади, Овша-
наькъан Аниса, ворхIлагIча 
дешаш йола Исмейланаькъан 
Iайна, Муцолганаькъан Инжи-
ла, кхыбараш. Цхьан дийна-
хьа 7 классе урок луш вар со. 
Деша ца могаш, алапаш гетта-
ра хала вIашагIдетташ, воалла-
ча кIаьнкага аьлар аз:

— Маца Iомалургволаш ва 
хьо деша? Хье ишколе хьачу-
венача тайпара, хIама ца ховш, 
дIагIорг ма вий хьо кастта!

— Цхьадола Iилмаш дика 
хов цунна-м, — аьлар классер-
ча бераша, шоай новкъоста 
оагIув хьаллоацаш.

— Фу хов цунна дика? — 
хаьттар аз.

— Математиках дика кхет 
из, — хезар сона.

КIаьнкаша дувцачох ца 
тешаш, йиIигашка хаьттар аз:

— Бакъдий из?
— Бакъда, — аьлар йиIигаша 

а.
— Ловча гIолва из тIаккха, 

цхьа хIама мукъагIа ховш вале, 
— аьлар аз, — гIалгIай метта 
тIа а дукхагIа къахьега деза, 
тIаккха шаьра дешаргда Iа.

Цу масало а хьагойт, мате-
матикацара берий сакъердам 
сомабаккха ховш саг Мади-
на хилар. Иштта езайолийташ, 
дуккхача бераша дакъа лоа-
цаш, уж юкъеозаш дIахьу цо 
физика хьехаш йоаккха ха а.

Тайп-тайпарча шерашка 
классашта кулгал деш а, къа-
хьийгад цо. Укх шера цо доал 
деш я 5 «а» класс. Сога хаьт-
тача, массайолча оагIорахьара 
дикагIчарех цхьа класс я из. 

Цкъа-дале, из чIоагIа лоархIаме 
а да юртарча ишколашка, 
бераш лерттIа хьаух деша, 
цIагIа ца дагIаш; шозлагIа-
дале, шоаш деша сенна ух 
кхета а деш, дика оамалаш 
гойташ, Iилмаш Iомадеча даь-
къе толамаш доах цар. Во де-
шарашца, шиаш йоахараш-
ца, цар даьшца-ноаношца фу 
дувца деза ховш я хьехархо. Ер 
шу дIадоладелча денз, цу клас-
серча берашца «ЦIенхашта 
хIамах дола къамаьл» яха 
вIашагIкхетараш хул цун кIира 
цкъа. Цига дувц Даьхенца, ма-
шарца, доттагIалца, дешарца 
дувзаденна дешаш. Цу классе 
староста хержай Муцолганаь-
къан Абабукара Ясмина. Миш-
тай берий шоай хьехархочун-
цара уйла?

— Укх дешара шера денз, 
тха класс дIаийцай цо кулгал 
де. Цул совгIа цо тхона матема-
тика а хьех. Цо из дика хьехан-
даь, дуккхачар дика деш. Къаь-
стта из Iилма дика хов Овша-
наькъан Юсуфа, Мухьмад-Ами-
на, сона а хов. Иштта Исмейла-
наькъан Ахьмад а дика кхет 
цо хьехачох. Вокхар 3, 4 йоах. 
Шиаш йоахаш ши саг мара 
вац 20 сагах. «ЦIенхаштара 
къамаьл» яха урокаш а еннай 
тхона Яхььяй Мадинас, уж хин-
най «Росси: кхоаненца ювза-
енна таронаш», «Росси — тха 
мохк» яхача темаех, — йоах Яс-
минас.

— Дукха езий шоана Яхььяй 
Мадина? — хет аз дешархочун-
га.

— Сона-м дукха еза, — йоах 
йиIига.

— ХIана еза хьона из дукха?
— Дика йоландаь еза-кх, — 

дар сона хьахезар.
Дика хилар да берашта хьаь-

къал Iомаде гIертар, дикагIйола 
оамалаш Iомаеча гIо дар, эздел 
долаш, воккхагIвар лоархIаш, 
шоаш дешаш болча ишколан 
а хьехархой а сий деш бераш 
кхедеш хилар. Тахан эттача 
заман чухь, иштта лоархIаме 
да, дешархой барзкъан, шоаш 
лелача моттига цIенал езаш, из 
хьаллоаттаеш хилар.

— ЦIайш долча хана, 
вIашагIкхийте, чай молаш, 
иллеш доахаш, байташ ешаш, 
ловзараш ду оаха, — йоах Яс-
минас дIахо. — Укхаза а хье-
хархочунца безаме ха йоаккх 
тха классерча бераша. Цу тай-
пара моттиг хилар, дукха ха 
йоаццаш керда шу дездеш.

Мадина дика хьехархо 
хинна ца Iеш, дика нус а нана 
а я. Дукха ха йоацаш дIаяьлар 
цун маьр-нана, из могаш йоа-
цача хана цунга хьожаш, эшаш 
дола гIулакх, гIо-новкъостал 
лоаттадеш, чакхъяьлар из. 
ХIанз волаш волча маьр-даьга 
а хьож иштта. Делкъийна 
цунга хIама даийта чуяха са-
гота хул из, ше урокаш енна 
яьлча. Нагахьа санна наьнах 
санна цох дувце, цунга кхача 
могаргдолаш гIалгIай кхал-
саг наггахьа а хуле тамаш я. 
Цхьа йоIи виъ воIи да цун: Фа-
тима, Мансур, Накир, Абдулла, 
Ислам. Фатима ишкол яьккха 
яла йоал, из 11-ча классе ягIа, 
Мансур — 9-ча классе, Накир 
пхелагIча дIачуваьннав, Абдул-
ла укх шера вахав деша. Ислам 
хIанз а з1амига ва, цун цхьа шу 
мара даьннадац. ЦIа, ков, болх, 
бераш леладе; боккхийча наха-
га хьажа дика вIаштIехьадоал 
цун. Хьинар долаш саг я, оал цу 
тайпарча кхалсагах. Из мишта 
нана я, эггара дикагIа аьлча 
санна хет сона цун ший йоIа 
Фатимас «Нана» яхача стихот-
ворене тIа, из кепа теха хиннай 
«СелаIад» яхача берий журна-
ла тIа а «Сурхо тIара бераш» 
яхача книжка тIа а. Еш вай из:

«Массанахьа шо кхачарах,
Сачул дикагIа нана яц.
МоллагIа сайга цо аларах,
Аьннар ца деш хиннаяц.
Аз, сай нана гIадйохийташ,
Школе дика дешаргда.
Ший бер хьаькъал долаш
                                хилар,
ХIара нанна эшар да».
Фатимас аьннараш духхьал 

нанна товр де дагахьа аьнна, 
даьсса дешаш дац. Цунна 
гIалгIай мотт хьехаш хиннав со 
диъ шера. Цул дикагIа меттах 
кхеташ, сочинени, изложени, 
диктант яздеш дешархо хин-
навац са. ДIа мел яхача олим-
пиадашкара хьалхара мотти-
гаш йоахаш, цIаихай из даим. 
ДагадоагIа, массехк шу хьал-
ха «Сердало» газета тIа «Эрсий 
мотт караберзабеш» яха хоам 
арабаьнна. Цу тIа яздора: «Укх 
деношка ТIой-Юртарча № 1 
йолча юкъерча ишколе хилар 
эрсий меттах йолча олимпи-
адан муниципальни къовса-
маш. Цига дакъа лоацаш дар 
Наьсарен районерча ишко-
лашка дешаш дола бераш. Шо-
шоай ишколашка толаш болаш, 
дика дешаш хьабоагIа дешар-
хой бар уж. Цу яхьашка дакъа 

лоацаш хиннача Сурхо тIарча 
ийс шера дешача ишколерча 
7-9-ча классашка дагIача бера-
ша дика хьаькъал гойтар. Му-
цолганькъан Фатима 7-ча клас-
се ягIа, массадолча Iилмах дика 
кхеташ, тIехдика хьокхамаш 
долаш хьайоагIа. Цо районер-
ча олимпиаде хьалхара моттиг 
яьккхар ворхIлагIча дешача бе-
рашта юкъе».

Кхы а цхьа шу даьлча, Фа-
тимас дакъа лаьцадар гIалгIай 
меттах, «Дин исторех» йолча 
яхьашка. Юха а «Сердало» га-
зета тIа «ГIалгIай меттах йола 
яхь» яха йоазув арадаьлар, цо 
яздора: «Дешархошта юкъе яьр-
жача наьна меттах йолча яхье 
хьалхара моттиг яьккхар, хила 
йиш йолча 45 баллах 43 балл 
йоаккхаш, Сурхо тIарча ийс 
шера дешача школан дешархо-
чо Муцолганаькъан Фатимас. 
Цунах лоацца дувца безам ба 
са. Хьалхарча классе денз, ер-
рига пхиаш йолаш, хьакхаь-
чай из таханарча дийнахьа ше 
дешаш йолча бархIлагIча клас-
сага. Массадола Iилмаш дезаш 
а довзаш а я дешархо, цхьаккха 
царех «ак» аьнна юха ца къо-
астадеш. Наьна меттах долча 
диктантах, сочиненех массаза 
лакхара оценкаш йоах. Духхьал 
йоазув дика даь ца Iеш, метта 
Iилман оагIув йовз цунна, хIана 
аьлча цIаккха кIаьд ца луш, 
массайола параграф, шедола 
метта дакъа Iомаде гIерташ хи-
ларах. Цунна тешал деш мас-
сехк масал доаладергда аз. Со-
ахка эрсий меттах олимпиада 
йолаш, 7-ча классе дешаш долча 
районерча берашта юкъе толаш 
а хулаш, хьалхара моттиг яь-
ккхар цо. Укх шера бархIлагIча 
классе дешарашта юкъе «Дин 
истори» яхача Iилмах хьалхара 
моттиг яьккхар. ХIанз гIалгIай 
меттах яьккхай. ДIахо а цо док-
кхий толамаш доахаргда аьнна 
хет сона, ишколе ший даккха 
дезача кхаь шера».

Укхаза ала лов, Магасер-
ча НТРК цхьан рекламанна 
юкъе а Фатима дакъа лоацаш 
хиларах. Иштта дика дешаш 
хьавоагIа Мансур а. Цхьа урок 
дIаяхийтацар цо Iома ца еш, 
цIагIа бенна болх кхоачаш ца 
беш, дагахьа Iомае еза байт 
Iома ца еш. Диктант е сочине-
ни язйойя, 4-5 йоаккхар, хIаьта 
6 классе вагIаш, ишколерча 
ший нийсархошта юкъе хьал-
хара моттиг яьккхар цо наьна 
меттах йолча олимпиаде. Из 

деррига наьнагара хьадоагIаш 
да. ЦIагIа боаггIача тайпа-
ра тIахьожам лоаттабу бераш-
та, цар дика дешаргдолаш а 
эздий хургболаш а. Фатима 
йолча классе чуводаш хилча, 
сона массаза ховра, улг цIендаь 
хургдолга, цунна юххе йитта 
пагIашк а кхоачам хиллал мел 
а улларгйолга. КIезига хIама 
да аьнна хеталургда из цхьа-
волчоа, цу тайпарча кIезигача 
хIамашкара хьадолалу доккха 
гIулакхаш а. ТIехьа тIайоагIача 
хана, моллагIа балха говзал цо 
хорже а, цох, наха а мехка а 
накъайоалаш, дика саг хургья 
аьнна хет сона. Иштта я цун 
нана. Фатима, сона хетачох, 
нанна тара хила гIерташ я де-
шарца а, гIулакхаца а, эзделца 
а.

Фу хет-те Яхььяй Мади-
нас беча балхах, цунна уллув 
болх беча нахá? Из хаттар аз 
делар дуккхача шерашка Мади-
нас санна математика хьехаш 
хьайоагIача Овшанаькъан (Му-
ружанаькъан) Ахьмада Лидай-
га. Йоккха поалхам йолча а, нах 
дика бовзача а Ахьмада Лидас 
аьлар:

— Аз цох аргдар, дика болх-
ло а я, ший болх дика ховш а 
я. Из хар а пайдана дац, бераш-
та из дIахьеха вIаштIехьа ца 
доалаш хилча. Цун дика мог 
ший Iилмаш царна дезадалий-
та а, цар кхетадергдолча тайпа-
ра дIахьеха а. Из деррига дув-
заденна да цу балхага из дика 
кийчъенна хиларца, лехача а 
халла мара корабагIац цу тай-
пара болх бе ховш бола нах. Цо 
ишколе а дика дийшад, инсти-
тут а толамаш доахаш чакхъяь-
ккхай. Тахан массайолча клас-
сашка физика, алгебара, гео-
метри дIахьеха могаш я из. Цу 
тайпарча хьехархоех оал, кхело 
математик хийла аьнна яздаь 
хиннад цунна.

Математически лостам 
болаш да цун хьаькъал, 
Iилмашцара бувзам. Дика болх-
ло санна, дика саг а я из. Со-м 
цкъаза хьаг из, нус йолаш, чуе-
нача цIенах. Дукха несарий бац 
боккхача нахаца барта болаш, 
царца тарбала ховш. Маьр-нана 
дийна йолаш, цунга а дика 
хьожар из. ХIанз, из дIаяьнна, 
цхьаь висача маьр-даь чIоагIа 
йоакхо ю цо. Ше балха хилча, 
воккхача сага гIулакха сагота 
хул. ЙоккхагIча йиIигага теле-
фон тох, цун гIулакхага хьажа-
лахь аьле...

Иштта, шийна гонахьарча 
наха накъайоалаш, кхувш йола 
тIехье ма хулла бакъахьара оа-
малаш йолаш кхее гIерташ, 
хьайоагIа хьехархо. Карарча 
хана къаьстта юрташкарча иш-
колашкарча берий дешарцара 
безам хьаллоаттабераш, царна 
дикадар мерздераш Яхььяй Ма-
дина санна бола хьехархой ба. 
Дешархой шоаш тийша ца Iеш, 
цар хьабахьача наькъах теш 
берий дай-ноаной. Хьехархочун 
балха тIа чIоаггIа лоархIаме 
хIама да из. Мадинай, дукха ха 
йоацаш, 40 шу дизад, цун аьт-
тув балар лов балхаца, дезал-
ца дувза мел деннача хIаманца. 
Шийга кхаьча дика массаза на-
хаца, къаьстта берашца, декъа-
чарех я из.

Iарчакханаькъан Сали

Укх деношка мохк тохкаш 
йолча Малсаганаькъан Туха-
на цIерагIча ГIалгIай пачча-
хьалкхен музее болх бе бола-
белар дахчах тамашийна хоза 
хIамаш хьаеш волча Пхьиде-
наькъан Ахьмада Адама кхол-
ламца бувзабенна гойтам. Ала 
деза, дахчах хIамаш хьае ховш 
бола нах вай къаман хин-
наб ширача заман чухьа денз. 
Укхаза дагадох цхьа шира 
гIалгIай дувцар. Цо йоах, бер-
рига гIалгIай хьабаьннаб кхаь 

Iарчакханаькъан Сали

Из ваь хиннав 1903 шера ТIой-Юрта. 
Дуккхача наха вовза тарлу из, нагахьа 
санна ишколе багIача хана гIалгIай 
литература дика Iомадеш, дезаш 
хиннабале, хIана аьлча хьалха 10-ча 
классе, тIехьарча шерашка 8-ча клас-
се Iомадеш да цо язъяьча «Даьй наь-
къаш» яхача поэма тIара дакъа. Поэма 
хетаяь я Граждански тIема а, гIалгIай 
къамах хьабаьннача, шоай мохк лора-
беш лаьттача турпалашта а.

Масала, дешархошта цу йоазонга 
гIолла йовз Гарданаькъан Тоаркхо-Хьа-
жий, Iарчакханаькъан Iарчакха, Налга-
наькъан Мандречун, Орцхананаькъан 
Хизара цIераш. Цул совгIа поэма тIа був-
цаш ба кхыча къамех бола, керда Iаьдал 
доаккхаш а чIоагIдеш а лийнна нах: 
гурже Орджоникидзе Серго, гIазкхе Ги-
кало Николай, нохчо ШериповгIар Ас-

Тамаш кхоллаш вола дахчан пхьар
Музее гойташ да цун балхаш

вешех, царех цаI, вежарий 
бувбоалача хана, ваха хайнав 
хьун юхе, хIана аьлча из хин-
нав дахчан пхьегIаш хьаеш. 
Тахан Яндаре вахаш вола 
Адам а вай ширача даьша ле-
ладаь пхьоал дIахо дIахьош, 
къаман говзанчий гIулакх 
дийна лоаттадеш хьавоагIа.

Дукха нах гулбелар цу 
дийнахьа музея тхов кIалха, 
царна юкъе бар ГIалгIайчен 
пхьарий цхьанкхетара вика-
лаш, Iоахарганаькъан ЧхьагIа 
цIерагIча Iилма-тохкама инсти-

тута болхлой, Жайрахьарча-
Эса-ЧIожерча лораеш йолча 
Iалама музея къахьегамхой, 
Наьсарерча исбахьален ишко-
лан хьехархой а дешархой а, 
мехка тохкамхой, студенташ, 
Наьсарерча № 2 йолча юкъерча 
школан дешархой.

Гойтам кийчбеш къахьий-
гача музея Iилман болхло-
чо Дзейтанаькъан Жаннас, 
вIашагIкхетар хьаделлаш, бел-
галдаьккхар:

— Тахан вай дерри-
гаш вIашагIкхийттад Пхьи-
денаькъан Ахьмада Адама 
аргIанарча гойтамга хьажа. 
Сакхетамера саг, ше хьахил-
ча денз, хозача хIаманга кхача 
гIерташ хьавенав. Цо из кхоа-
чаваьв Iалама бийдалах цец-
валлал хоза хIамаш кхолларга. 
Пхьиденаькъан Адама балхаш 
хьалхара гойташ дац мохк тох-
каш йолча музея фусамашка. 
Цун балхаш телевиденерча пе-
редачашка гIолла а довзийташ 
хиннад вай мехка бахаш болча 
нахá. ХIара къаман ший тамагIа 
да дахчах хIамаш хьаеча балха 
тIа пайда эцаш, ший говзалаш 

а наькъаш а да. Тахан музее 
хьабеллача дахчах хIамаш еча 
Пхьиденаькъан Адама декора-
тивни-прикладной гойтама цIи 
я «Говзанчий тIехьале» яхаш.

ДIахо къамьл дир музея ди-
ректора Саганаькъан Мухь-
мада, Пхьиденаькъан Адама, 
Iилма-тохкама института болх-
лочо Дзараханаькъан Зейнапа, 
моттигарча пхьарий цхьанкхе-
тара кулгалхочо Галай Адама. 
Массане а белгалдаьккхар 
пхьара деш дар йоккха говзал 
эшаш а.

Гойтаме хьажа оттадаьдар 
сурташ, дахчах хьаяь зIамига а 
йоккха а гIалаш, пенаш хоздеш 
вай даьша леладаь гIирсаш, 
боккхийча наьха Iасаш. Нага-
хьа санна гIалаех дувце, уж 
Iалаьмате дукха яьй цо.

Духхьал тайп-тайпарча мех-
кашкарча нахага кхаьча уж 
ши-кхо эзар хургья. Цхьаяраш 
совгIата тийннай цо, цхьаяраш 
Наьсарерча МутаIаланаькъан 
Хь. цIерагIча урам тIарча «Лез-
гинка» яхача тика гIонца ехкай.

Газета керте лаьтта саг
Укх шера нийсса 120 шу дуз Овшанаькъан Дреса Махьмад ваь

ланбек. Дешаргда вай цунцара хьалха-
ра мугIараш:

«Мух хьовш мо, лоам чухь нах хьал-             
                                               хьайна,
Никх хинна гIетта, хьайзар мохк,
Гулделар адам, кхел е лайна,
Дой хехкаш, айдаь демий дохк.
Iоядар топаш, гIапаш кача...
Аре дIалаьца, эттар нах.
Чопаш баь говраш хьувзар коача,
ЦIе беса лестар, лакхлуш, малх...»
Сона дагадоагIаш, Наьсарерча берий 

библиотеке дар Махьмада яздаь бай-
тий книжка, из цаI мара книжка ара-
даьнна а хиннадац цун. Цу тIа дукхагIа 
хиннараш патриотически чулоацам 
болаш дола йоазош дар. Духхьал ший 
мехка бала кхаьча ца Iеш, дерригача ду-
ненах дог лазаш саг хиннав аьнна хет 
Овшанаькъан Махьмад. Цун байташта 
юкъе дар Анголанна, Испанена, кхыча 
мехкашта хетадаь мугIараш. Бакъда 
из книжка мел тахкарах, безама хета-
баь цхьа мугI корабанзар сона. Хьалха-
ра вай йоазанхой, лоамарой Iадаташ до-
взаш, эсала хIама ца дезаш, хиннаб. Без-
амах дукхагIа иллеш доахараш мехка-
рий хиннаб, хIаьта маIача нахага из ца 
товш санна хеташ хиннад царна. Тахан 
из деррига хувцаденнад, безам дукхагIа 
хестабераш маIа нах ба. Из харцахьа 
да-м оалалургдац сога, бакъда гетта-
ра маIача сагага ца товча беса, доаста-
мал, эсалал гойташ хила мегаргдац без-
ама хетадаь йоазош. Из дезаш хиннавац 
аьнна хет сона Махьмад.

Из духхьал ший йоазош даь Iийнавац. 
Цо таржам даь, эрсий метталара 
гIалгIай меттала даьккха хиннад Социа-
листически Къахьегама Турпала, эрсий 
йоазанхочун Тихонов Николая «Серго 
лоамашка» яхача поэмацара дакъа. Из 
а йIаьххача хана ишколашка дагIача 
бераша Iомадеш хилар, хIана аьлча цу 

тIа дика дувцар гIалгIай мехка Орджо-
никидзе леларах а гIалгIаша цун оагIув 
хьаллаьца хиларах а. Иштта цунна 
таржам даь хиннад МутаIаланаькъан 
Хьажбикара а. Деш вай цунцара цхьа-
дола мугIараш:

«Цкъа, бус салоIаш тхо дагIаш,
ДоттагIчо дир цхьа хаттар:
— Вий хьо Эса-ЧIоже йовзаш?
— Йовзаш ва со, — жоп делар аз.
Башха никъ ба, бакъда цхьаькха:
Цунах гIоргвац къонах воацар...
— Боккха никъ ба Iа чакхбаьккхар,-
Къоаночо-гIалгIачо аьлар.»
Цхьан хана (1928) Овшанаькъан 

Махьмад хержа хиннав ИнгАПП 
(гIалгIай пролетарски йоазанхой ассо-
циаци) кулгалхочун гIулакха тIа, цул 
тIехьагIа дукха а тайп-тайпара а бал-
хаш даьд цо. Хиннав из «Сердало» га-
зета керттерча редактора дарже а. Из 
1927-1928 шерашка хиннад аьнна бел-
галдаьккхад «ГIалгIай 100 йоазанхо» 
яхача ший книжка тIа Патанаькъан 
Султана Йоакъапа.

Укхаза дагайох сона цунца ювзаен-
на, сай вахаре хинна моттигаш. Эггара 
хьалха са белгалдаккха безам ба, 80-ча 
шерашка арадийннача гIалгIай литера-
турах долча хрестоматеш тIа цун даь 
цIи кхыча беса язъеш хиннилга. Цар тIа 
латтар «Овшанаькъан ХIирета Махь-
мад» аьнна, цхьачар Фирета Махьмад а 
оалар цох. ХIана хувцаеннай йоазанхо-
чун даь цIи, малав из хийцар, ше ва е 
дезал ба? Цу хаттарашта жоп дала цун 
ший цIагIара хьабаьннача наха мара мо-
гаргдац, аьнна, хет сона. Цу хьакъехьа 
дола бакъдар хайча дика-м хетаргдар.

Цхьаькха цхьа моттиг я, сона 
йиц ца луш. 90-гIа шераш чакхдала 
гаргагIертача хана, со болх беш вар 
Шолжа-ГIалий тIарча «Книжка» оала-
ча цхьанкхетарца (хьалха хинна Нохч-

ГIалгIай книжни издательство).
Сои Шаденаькъан Арсмака Султани 

цхьан редакце нийсделар. Султан вар 
дешара-методически литературан ре-
дакцен воккхагIвола редактор, хIаьта 
со вар редактор. Оаха арадаха кийчдеш 
хиннараш ишколашта лаьрхIа дола 
книжкаш дар литературах, меттах. Уж 
дIахьехача наха гIо дергдола книжкаш 
а деша дезаш хулар цкъаза. ХIара 4-5 
шу мел доалача хана, кепа а техе, юха 
арадоахар дешара книжкаш. Цхьан 
шера оаха лаьрхIар хрестомате тIа мел 
болча йоазанхой сурташ IотIадаха.

Цхьаболча йоазанхой сурташ долаш 
дар издательстве, цхьабарий сурташ 
лаха дезаш дар. Овшанаькъан Махьма-
да сурт кораданзар тхона. Цу хана из 
ше воацаш вар, Махьмад кхелха хиннав 
1962-ча шера. Бовзача нахага, журна-
листашка хаьттача, тхона гучадаьлар 
цун дезал издательствон дукха гаьна 
боацаш бахилга. НаIарга ваха лаьрхIар 
аз. Тахан мо дагадоагIа сона, шоай доа-
лахьара цIа а долаш, Партизански урам 
тIа бахаш бар уж. Коа чувахача, хьаара-
яьлар къона кхалсаг. Дахар-денар хаьт-
тачул тIехьагIа, из Махьмада фу хулаш 
я ха лайра сона.

— Махьмада йоI-м яц хьо? — хаьт-
тар аз.

— Яц, даьра, нус я со, — аьлар кхал-
сага.

Айса дихьа гIулакх дIадийцача, цо 
аьлар:

— ЦIен-да цIагIа вац, из чувеча, 
дIааргда аз.

ВоIа сурт хьал а дена, цу шера хре-
стомати Махьмада сурт тIадолаш ара-
даьлар.

«Сердало» газета бIаь шу дизарга 
долхаш, Овшанаькъан Махьмада цIи 
дагайохар вай декхар да аьнна хет сона.

Коазой Мадина

«Iан хана хьу мел хоза я 
дIахьокхий вай массане?» — 
яхача дешашца, сурташ доаха 
болх хоза хетараш тIахьехаш, 
ба Iаламах йолча мини-
стерствон болхлой. Дакъа 
лаца безам бараша, массехк 
хьун моттиг чулоацаш, сур-
таш даха деза, цул тIехьагIа, 
уж сурташ даьха моттигаш 
малагIаш я белгалдаь, ший 
цIи, тайпан цIи IотIаязъяь, 
Iаламах йолча министер-
ствога дIадахьийта деза.

«Дагалоаттамий Беш» яхача 
мах боаккхаш йоацача ший 
лоIамерча организаце сайта 
тIа дIаязвала веза. Из деррига 
де деза бIаьстан хьалхара бутт 

Нувхаш 
Iокхувсарашта 
гIод тохаргда

Султиганаькъан Йоакъап

Бокъо йоацача моттигаш-
ка нувхаш Iокхувсарашта 
гIод тохаргда, аьнна, хоам 
баьб Магаса бахархош-
ка шахьара кулгалхоша. 
Из чIоагIдаьд укх бетта 
11-ча дийнахьа, адми-
нистративни бехк барца 
дувзаденнача РФ кодексо 
дIадехараш керте лаьца.

«ХIанзчул тIехьагIа, 
Iаьдало бокъо ца луча мотти-
гашка нувхаш Iокхувсарашта, 
10 эзар сомагара 15 эзар 
сомага кхоачаш, гIод тохарг-
да. ШозлагIа цу сага цу тай-
пара хIама дойя, 20 эзар со-
магара 30 эзар сомага кхоа-
чаш, ахча Iодилла дезаргда», 
— йоах хоамо. Цу хьакъехьа 
довза йиш я телеграм-кана-
ла хоамий оагIон тIара.

Шахьара бахархошка 
дукха кхайкарал даьд, бокъо 
йоацача моттигашка нувхаш 
ма йита, яхаш. Бакъда, шоай 
цIагIара ара мел яьха хIамаш 
кхаьч-кхаьчача Iоувттаеш, 
шахьара куц толхадеш, 
хьабоагIараш совцаш бац.

ГIазданаькъан Ахьмад

Республике экологически 
хьал тоадалара юкъе, эггара 
доккхагIдола дакъа хьунаш-
ка кхоач. Хьунаш — Iалама 
хозне, цунга хьежжа, эгга-
ра чIоагIагIа тIахьожам беш 
лораде деза цар гIулакх.

ГIалгIайчен 
хьуна Iаткъаш 
да, хаоттам 
хувцалуш хилар

Султиганаькъан Йоакъап

ГIалгIайчен хьун 
унахцIенонна, говзанча-
ша яхачох, Iаткъаш да ара 
хаоттам а кхыдола хьалаш 
а лертIа цахилар, яхаш, 
хоам бу «Сердало» газе-
тага мехка Iалам лораде-
раша.

«Карарча шера хьун боа-
хамашта уж во хьалаш башха 
Iеткъадац ала йиш йолаш да. 
Керттера зулам цу хьун ду 
лаьрххIа долча лазаро, на-
гахьа санна из геттара а со-
вдоалаш хилча», — аьлар из 
гIулакх довзараша.

Гаьнашцарча кхерамзлен-
на керттера болх ба, попа 
гаьнаш йокъа ца ялийтар-
ца бувзабенна. Цу гIулакхага 
бIарглакха декхарийла болча 
лаьрххIача наха, цу тайпа-
ра хьал оттаргдоацаш, района 
хьунашта тIахьожам лоаттабу.

Вай хьунашкара сани-
тарни хьал тоадара тIехьа 
шоаш дIабахьа лаьрхIача бал-
хах дийцар Iалама гIулакхах 
йолча министрествон болх-
лоша. «Эггара чIоагIагIа хьун 
хьал толхаду дукха латта-
ча тIоадало, ахкан хана гет-
тара чIоагIа оттача, мерца-
ча йIовхало. 2023-ча шера из 

гIулакх аттагIа хиларга са-
тувс оаха. Тахан тидаме эца 
дезарех да хьун зе даргдола 
хIамаш.

Саллараша геттара док-
кха зе ду хьунашта, укх шера 
уж даржар кхераш да тхо. 
Хьунашта юкъе дукха я гаь-
наш йокъаенна моттигаш, 
цар толхаду хьун унахцIенон 

гIулакх. Попа хьунаш йолча 
моттигашка каст-каста нийс-
лу из. Хьу вайна Дала хьа-
денна доккха беркат да! Наха 
боккха пайда луш йола хьу-
наш лораеш, цар хам беш, 
дIадаха деза вай дерригаш», 
— дийцар, тха газета интер-
вью луш, цу гIулакхах бех-
ктокхаме болча наха.

Хьунашкара хьал тохкаш ба къахьегамхой

хьатIакхачалехь. «ДикагIдола 
сурт, нах хьажийта, царга хар-
жийта, къоастадергда.

Из болх дIахьоргба бIаьстан 

хьалхарча бетта шоллагIча 
денгара 31-ча денга кхаччал-
ца.

Эггара хозагIдолча итт сур-

тах даь открыткаш лургда ав-
торашта», — дийцар тха газе-
тага Iаламах йолча министер-
ствон болхлоша.

Iан заман хьун сурт даккхара яхь

В соответствии с Законом Российской 
Федерации от 26 июня 1992 года № 3132-1 
«О статусе судей в Российской Федерации» 
Квалификационная коллегия судей Респу-
блики Ингушетия объявляет об открытии 
вакантной должности мирового судьи су-
дебного участка № 19 Республики Ингуше-
тия.

Заявления и документы, перечисленные 
в пункте 6 статьи 5 вышеуказанного зако-
на Квалификационной коллегией судей Ре-
спублики Ингушетия принимаются с 26 ян-
варя 2023 г. до 18:00 ч. 22 февраля 2023 г.

Обращаться по адресу: г. Магас, ул. К. Ку-
лиева, д. 6, Управление Судебного департа-
мента в Республике Ингушетия к секрета-

рю квалификационной коллегии судей Ре-
спублики Ингушетия Джаниеву М-Б. О.

Последний день приема документов – 22 
февраля 2023 года.

Заявления и документы, поступившие 
после указанного срока, к рассмотрению не 
принимаются.

-----------------------------------------------------------------
В соответствии с Законом Российской 

Федерации от 26 июня 1992 года № 3132-1 
«О статусе судей в Российской Федерации» 
Квалификационная коллегия судей Респу-
блики Ингушетия объявляет об открытии 
вакантной должности мирового судьи су-
дебного участка № 11 Республики Ингуше-
тия.

Заявления и документы, перечисленные 
в пункте 6 статьи 5 вышеуказанного зако-
на, Квалификационной коллегией судей 
Республики Ингушетия принимаются с 26 
января 2023 г. до 18:00 ч. 22 февраля 2023 
г.

Обращаться по адресу: г. Магас, ул. К. Ку-
лиева, д. 6, Управление Судебного департа-
мента в Республике Ингушетия к секрета-
рю квалификационной коллегии судей Ре-
спублики Ингушетия Джаниеву М-Б. О.

Последний день приема документов – 22 
февраля 2023 года.

Заявления и документы, поступившие 
после указанного срока, к рассмотрению не 
принимаются.

Гаьгенаькъан Мартина

2023 шера ГIалгIайче спорта-
цара говзал Iомаеш йола май-
даш хьаергья, аьнна, хоам бир 

Султиганаькъан Йоакъап

Республикерча спортзалаш-
ка, уж тоаеш, боккха болх 
дIабахьа лерхI. Из берка-
те гIулакх дIахьоргда «ХIара 
бера аьттув» яхача мотти-
герча, «Дешар» яхача къаман 
проекташка гIолла.

Юрташкарча, йоккха йоаца-
ча шахьарашкарча ишколаш-
кара спортзалаш тоае еза, физ-
культурах ухаш долча берий 

Ишколашкара спортзалаш тоае лерхI
ма хетта ха дIаяхьа йиш хур-
гйолаш.

Укх шера тоаергья, Даьла 
къахетамца, Шолжа-Шахьа-
рера дегIа могашал эшаенна-
ча берашта лаьрхIа йолча иш-
колан-интернатера спортзал, 
Наьсарерча № 2, № 11 йолча 
ишколай спортзалаш, Шолжа-
Шахьарерча № 3, № 7 йолча 
ишколашкара моттигаш. Наь-
сарерча ялх моттигера спор-
тивни клубаш тоаяйта лерхI 
хьакимаша.

Цул совгIа, волейболаца, ба-
скетболаца, жIакашца, гимна-
стикаца бувзам лелаберашта 
мел эшаш бола кхоачам эца 
лерхI цу программага гIолла. 
«Кхувш латтача берий мога-
шал лораяр керттерчарех да 
тахан! Вай декхар, из иштта 
хургдолаш, мел эшар лоатта-
дар.

Спортаца бувзам лелабеча 
кагирхошта мел эшар Iалашде 
деза. Из гIулакх ма хетта 
дIадахийтара, къаман проек-

таш я вайцига болх беш», —  
белгалдир вай мехкадас Кела-
матанаькъан Махьмуд-Iаьлас.

Мехка бахархой спорта 
тIахьехаш, цунцара бувзам, 
безам чIоагIбе дагахьа кхелла 
«Спорт-вахара оагIув» яха про-
грамма я республике дIахьош.

Укх шера Шолжа-Шахьаре 
хьае лерхI кхозза вIаштIара яь, 
чухьнахьа бассейн бола ФОК. 
2024 шу йистедоалаш, хьалъ-
яь яла езарех я Буро кIалхара 
ФОК.

ГIалгIайче ялх спортивни майда хьаергья
«Сердало» газетага ГIалгIай 
Республикан спорта Мини-
стерствон болхлочо.

«Керда спортивни клубаш 

хургья Наьсарен чуйоагIача 
ялх моттиге. Карарча хана болх 
бе эшаш мел бола гIирс эца 
лаьрхIад», —  аьлар спорта Ми-
нистерстве.

Болх йистебаьнначул 
тIехьагIа, йиъ тайпара говза-
лаш: баскетбол, жIакаш, гимна-
стика, волейбол — Iомае таро 
хургья цига.

Утерянный аттестат серии 06 БВ №0006058, выданный СОШ 
№2 с. п. Сурхахи в 2011 г. на имя Полонкоева Иссы Магомед-Баши-
ровича, считать недействительным.

---------------------------------------
Утерянный аттестат серии 06 АА №0000286, выданный СОШ 

№4 г. Назрани в 2007 г. на имя Муцольгова Рашида Рашидовича, 
считать недействительным.

---------------------------------------
Служебные удостоверения, выданные Администрацией Главы 

и Правительства Республики Ингушетия должностным лицам: У. 
Х. Султыгову, номер удостоверения 61, выданное 07.02.2022 г., М. 
М. Дзарахову, номер удостоверения 48-п, выданное 29.12.2020 г., - 
считать недействительными.

Хий лоаттадеча 
моттигий 
хьал дийцар 
парламенте

Султиганаькъан Йоакъап

Республикерча юрташ-
ка, шахьарашка хий 
цIендеча моттигий хьал 
дувцаш йола кхетаче 
дIайихьар хьакимаша.

Цунна юкъе дакъа лоа-
цаш хиннараш бар эконо-
мически политиках йолча 
комитета кулгалхо Бока-
наькъан ИбрахIим, вице-
спикер Пхьаранаькъан Рус-
лан, парламента депута-
таш, Наьсарерча, ГIаьзе-
Коарча администрацей 
болхлой: Бохтаранаькъан 
Ювсап, Къамурзой Адам.

«Кхетаче дийцар, ре-
спублике хий лоатта-
деча моттигий хьалах. 
ДукхагIча даькъе из дувза-
денна дар Аьлтий-Юртар-
ча хий цIендеш йолча мот-
тига гIулакхаца», — йоах 
хоамо. «Хицара кхоачам-
боацараш тахан вай ре-
спублике дуккхача мотти-
гашка латт. БоаггIача бо-
араме хий хьадоагIаш ца-
хиларах, халонаш лов наха, 
лерттIа дIабодац канали-
заце болх», — белгалдир 
Боканаькъан ИбрахIима.

Къамурзой Адама яха-
чох, ГIаьзе-Коара нах мас-
сахана леткъаш ба, кана-
лизацешкара хьайоагIача 
хьажо сатем боабаьб, 
яхаш. Энергетикахи ком-
мунальни боахамахи 
волча министра гIончас 
ГIайтакханаькъан Тимура 
белгалдир, из хьал тахан 
иштта латтара бахьан цу 
моттигашта шоай боара-
ма хила безачул чIоагIагIа 
низ тIалаттар, уж моттигаш 
хьоггехь тоае езача кхаьча 
хилар да, аьнна.

Хин гIулакхах цаI волча 
оператора балхага хьо-
жаш волча Курсайнаь-
къан Мусас яхачох, респу-
бликан водоканало йиъ 
насос хийцай, компрессо-
раш тоаяьй, бакъда, чак-
хдоала хиш сов дукха хи-
ларах, уж хIамаш йоккха 
юкъ ялалехь юха а йох. «Цу 
гIулакха тIахьожаш болча 
наха яхачох, шоай болх 
боаггIача боараме ца ле-
лабеш болча цигарча болх-
лошта, уж бехктокхаме 
озаш, тIахьожам лоаттабу. 
Иштта прокурорски тохка-
мо гучадаьккхар, Наьса-
рерча районни дарбанче из 
гIулакх хила доаггIача беса 
дIахьош цахилар», — йоах 
хоамо.

Кхетаче гулбеннараша 
соцам бир, Аьлтий-Юртара 
хицара моттиг эггара хьал-
харча аргIагIа тоае езарех 
я, аьнна. Таханарча дий-
нахьа хиш Iовш йолча мот-
тигашкара хьаж йоаю, цу 
гIулакха йолча бактереш-
ца. Гулбеннараша дийцар; 
Iалама, наьха унахцIенон 
зе дергдоацаш; из хьал 
ма хулла сихагIа, дикагIа 
тоаде деза, аьнна.


